
Псоми хэлъыпхъэщ дахагъэр

Иужьрей уэзджынэ

Гулъытэ  зыхуэщIыпхъэхэр

Еджауэ, узыншэу, 
ГуфIэжу фыпсэухэ! 

ЗЭХУЭСЫР къызэIуахы-
ным ехьэлIа Iуэхухэм япэ 
къи хуэу щIыналъэм и Iэта-
щхьэм щыгъуазэ зищIащ 
цIыху IэпщIэлъапщIэхэм я 
IэдакъэщIэкIхэр щагъэлъа-
гъуэ выставкэм. Къэбэрдей-
Балъкъэрымрэ Кавказ Ищ-
хъэрэмрэ щыщ IэщIагъэлI 
50-м щIигъум я IэрыкIхэр 
утыку къыщрахьащ аб-
дежым.

- Ди Iуэхур зытеухуа Iэна-
тIэр ди хъуреягъкIэ щытлъа-
гъу псоми ехьэлIащ. Ар ды-
зэрыгупсысэ щIыкIэми, ди 
хъуэпсапIэхэми, тщIэхэми 
еп  хащ… ЩIэуэ тлъагъуну 
ды зыхуей псоми дахагъэр 
хэлъыпхъэщ. Дыхъуапсэмэ, 
ди къэкIуэнум дегупсысмэ – 
аращ нэхъыщхьэр. А гугъа-
пIэхэращ ипэкIэ кIуэтэныр 
къызэзыгъэпэщыр. Нобэ 
мыб деж къыщызэхуэсар 
апхуэдэ цIыхухэрщ, абыхэм 
я хъуэпсапIэхэр я IэщIагъэ-
кIэ, я творчествэкIэ къызы-
къуахыу аращ икIи нобэ да-
гъэлъагъу дыпсэунымкIэ, 
ипэкIэ дыкIуэтэнымкIэ къыт-
хуэщхьэпэну хьэпшыпхэр, - 
къызэхуэсахэм захуигъазэу 
жиIащ КIуэкIуэ Казбек зэIу-
щIэр къыщызэIуихым.

Форумым кърихьэлIащ 

Ди республикэм и курыт 
школхэм нобэ щокIуэкI 
Иужь рей уэзджынэм и 
 ма хуэшхуэр. Ныбжьы щIэ-
хэм я гуфIэгъуэр даIэт адэ-
анэ хэм, егъэджакIуэхэм, 
 КъБР-м и Парламентымрэ 
Пра вительствэмрэ я лIы-
кIуэ  хэм, къалэ, къуажэ ад-
ми нистрацэхэм я IэщIа-
гъэлI хэм. Школ линейкэхэм 
апхуэдэу кърагъэблэгъащ 
зауэмрэ лэжьыгъэмрэ я ве-
теранхэр, СВО-м хэтхэр, 
жы лагъуэм пщIэ щызиIэ 
нэхъыжьыфIхэр.

НОБЭРЕЙ гуфIэгъуэр 
псом  хуэдэжкъым а уэз-
джынэр иужьрейуэ къызыху-
щIэкIыну ныбжьыщIэхэм я 
дежкIэ. Ди республикэм и 
курыт школхэм я 11-нэ клас-
сыр мы гъэм къаух цIыху ми-
ни 5-м щIигъум. 9-нэ классыр 
къэзыух сабий мин 12-м 
нэсым яхэтщ, курыт школым 
къыщIэкIыу, ябгъэдэлъ зэ-
фIэкIхэм курыт щIэныгъэрэ 
IэщIагъэрэ къозыт нэгъуэщI 
еджапIэхэм щыпызыщэни. 
Нобэрей гуфIэгъуэ зэхуэс 
екIухэм иджыри школакIуэу 
хэтщ а ныбжьыщIэхэр. Ма-
хуэл дэкIмэ, ахэр хъунущ ди 
республикэм, къэралым я 
нэгъуэщI щIыпIэхэм щыIэ 
университетхэм, институт-
хэм, академиехэм, техникум-
хэмрэ лицейхэмрэ я студент. 
Абыхэми, я егъэджакIуэхэ-
ми, адэ-анэхэми фIыуэ къа-
гу роIуэ къэблагъэ зэманыр 
абыхэм я дежкIэ хуабжьу ткIий-
уэ зэрыщытынур: школыр 
къэзыуххэм къэрал экзамен-
хэр щат лъэхъэнэр къэсащ. 

Къыхэдгъэщынщи, Къэбэ-
дей-Балъкъэрым и курыт 
школ хэм зыуэ щыт къэп щы-
тэныгъэм и пIалъэ нэхъыщ-
хьэр мэкъуауэгъуэм и 1-м 
щаублэ. ЕГЭ-хэр, ОГЭ-хэр 
ще кIуэкIынущ абыхэм па-
пщIэ хэхауэ къызэрагъэпэща 
щIыпIи 115-м. Ахэр ирикъуу 
къы зэгъэпэщащ зыхуей-зы-
хуэфI псомкIи, экзаменхэр 
езыгъэкIуэкIыну IэщIагъэлI-
хэри ахэр зэрекIуэкIыр зи нэ-

Iэм набдзэгубдзаплъэу щIэ-
тыну жылагъуэ кIэлъыплъа-
кIуэхэри хэту. Шэч къытет-
хьэркъым нобэ гуфIэгъуэ 
уты кухэр зыгъэдахэ ныбжьы-
щIэхэм ящыщ дэтхэнэри 
къы пэщылъ а къэпщытэны-
гъэхэм зэрапэлъэщынум. 
Дэт хэнэми наIуэ къищIынущ 
илъэс 11 зи кIыхьагъ школ 
гъуэ гуанэр сыт хуэдэу къи-
кIуами, а зэманыр дауэ къи-
гъэсэбэпами. 

А псори къыщыхъунур 
тхьэ махуэ къакIуэращ – ны-
шэдибэ школакIуэхэр щызэ-
хуос ягъэщIэрэщIа, макъамэ 
дахэхэр къыщыIу еджапIэ 
пщIантIэ хуитхэм. 11-нэ клас-
сыр къэзыуххэм нобэрей ма-
хуэр гукъинэж ящыхъун па-
пщIэ школакIуэ нэхъыщIэхэ-
ми ялъэкI къагъэнакъым. 
Абыхэм школ щIыхьэпIэхэр, 
гуфIэгъуэ зэIущIэр щекIуэкI 
утыкухэр удз гъэгъахэмрэ 
шар зэмыфэгъу гъэпщахэм-
кIэ ягъэдэхащ, гуфIэгъуэр 
нэхъыбэу зыхуэунэтIахэм па-
пщIэ концерт цIыкIухэр, те-
плъэгъуэ кIэщIхэр ягъэхьэзы-
ращ. 

КъыхуащI гулъытэмрэ гуа-
пагъэмрэ папщIэ фIыщIэ 
ящIу, гуфIэгъуэмрэ дэрэжэ-
гъуэм рэ я гум щызу утыку-
хэм къохьэ школыр къэ-
зыуххэр, я класс унафэщIхэр 
я пашэу. Ахэр адрейхэм къа-
хощ я зыхуэпэкIэкIи, я плIэм 
зэпрыууэ едзэкIа дарий лентI 
щхъуэкIэплъыкIэхэмкIи, я 
 нэгум къищ нэжэгужагъэм-
кIи. А ныбжьыщIэхэрщ гуфIэ-
гъуэм  зыкърезыгъэхьэлIа 
псо  ми - егъэджакIуэхэми, 
адэ -анэхэми, школакIуэ 
 цIы кIухэми, хьэщIэ лъапIэхэ-
ми – нобэкIэ я плъапIэр. 

Зи щIалэгъуэхэр, дауи, 
егъэ пIей мы зэманым къэра-
лыр зэрыт щытыкIэ ткIийм, 
а тIэми абыхэм я фIэщ мэхъу, 
Тхьэм жиIэмэ, гъащIэр нэхъ 
зэпэщ зэрыхъужынур, зра-
гъэгъуэт щIэныгъэм зэры-
щы гуфIыкIыжынур, я IэщIа-
гъэхэмкIи лэжьыгъэ IэнатIэ 
ягъуэту зэрыпсэунур. Апхуэ-

дэ фIыгъуэхэмкIэ ныбжьы-
щIэ хэм яхуоупсэ Иужьрей 
уэз джынэм балигъ гъащIэм 
хишэ ныбжьыщIэхэм яхуэ-
гъэзауэ утыкум хъуэхъу да-
хэхэр щызыгъэIу дэтхэнэри. 

Иужьрей уэзджынэр угъур-
лы фхуэхъуну, ныбжьыщIэхэ! 
Шэч хэмылъу, фэ къыфпоп-
лъэ Iуэхугъуэ хьэлэмэт куэду 
зэхэлъ къэкIуэну зэман да-
хэр! Ди гуапэщ гъащIэм фи 
увыпIэ щывгъуэтыну, гуп сы-
сэ Iущхэр зи лъабжьэ Iуэху 
екIу куэд зэфIэфхыну, насып 
мыкIуэщIкIэ, ехъулIэныгъэ-
кIэ гъэнщIа гъащIэ ефхьэкIы-
ну. 

Гъуэгу махуэ, лъагапIэ-
щIэхэр зи плъапIэ, къэралым 
и къэкIуэнур зэлъыта зи щIа-
лэгъуэхэ! Дунейр зыхури-
мыкъу,  ар тIэу пкIэгъуэу къы-
зыщыхъуу балигъ гъащIэм 
хэувэ ныбжьыщIэхэм дыны-
вохъуэхъу лъэпкъ усыгъэм и 
лъабжьэр зыгъэтIылъа Що-
джэнцIыкIу Алий и «ЩIэблэ» 
усэ дахэмкIэ. 

Мэз лъапэу пэу 
щхъуантIэм

Акъужьыр щоубзэр,
И бзухэр бзэрабзэу
УэрэдкIэ ныпожьэр.
Псы уэрхэу абджыфэм
Салъкъыныр къыхехур,
Бгыху задэу пшэрытхэм
Псыр хъущIэу къохуэхыр.
Узыншэу, гуащIафIэу
Фыхэхъуэ, щIэблэбэ,
ЛIы быдэу, Iэрыхуэу
Зывгъасэ, вагъуэплъхэ!
ЛэжьакIуэм я щIэблэщ
Лъэ быдэу ежьэнур,
Абыхэм я бынхэщ
Дунейм и тепщэнур.
ЩывгъэIут мэз уэхым
ГуфIэгъуэм и макъыр.
ЩыфIэтыт уэрэдыр
ЩIы тафэм и нэкIум.
Фыбакъуэ хэфкъузэу:
Нэхъыжьхэр къыводжэ,
Еджауэ, узыншэу,
ГуфIэжу фыпсэухэ!

ЖЫЛАСЭ Маритэ.   
«Адыгэ псалъэ» газетым 

егъэджэныгъэмрэ 
щIэныгъэмкIэ и къудамэм и 

унафэщI.  

Республикэм и хабзэуб-
зыху IуэхущIапIэм и Пре-
зидиумым и зи чэзу зэIу-
щIэм, «комитетым хухах 
сы хьэтым» хыхьэу, щы хэп-
лъащ КъБР-м и Парламен-
тым УхуэныгъэмкIэ, псэу-
пIэ-коммунальнэ IэнатIэм-
рэ гъэсыныпхъэ-энергети-
кэ IуэхухэмкIэ и комитетым 
2025 гъэм и щIышылэм 
къыщыщIэдзауэ 2026 гъэм 
и накъыгъэ пщIондэ ири-
гъэкIуэкIа лэжьыгъэм. 

АБЫ ТЕУХУАУЭ къэпсэ-
лъащ зи гугъу тщIы комите-
тым и унафэщI Къумал За-
урбэч. Депутатым къыхи-
гъэщащ УФ-м и Президент 
Путин Владимир УФ-м и 
Федеральнэ Зэхуэсым Зэ-
ры зыхуигъазэмрэ КъБР-м и 
Iэтащхьэ КIуэкIуэ Казбек 
КъБР-м и Парламентым Зэ-
ры зыхуигъазэмрэ къыщы-
гъэлъэгъуа къалэнхэм гулъ ы- 
тэ хэха зэрыхуащIыр, ап-
хуэдэуи республикэм и хаб-
зэубзыху IуэхущIапIэм и 

Москва къалэм, Башкортос-
тан, Дагъыстэн, Ингуш, 
Осе тие Ищхъэрэ - Алание, 
К ъ э р э ш е й - Ш э р д ж э с 
 рес пуб  ликэхэм, Ставрополь 
крайм къикIахэр, апхуэдэуи 
Къэбэрдей-Балъкъэрым и 
къалэ, щIыналъэ псоми                

я лIыкIуэхэр.
«ЩIэм тет экономикэр 

щIыналъэр ипэкIэ зышэ 
къа рущ» зэIущIэм щытепсэ-
лъыхьащ а IэнатIэм щIына-
лъэм инвестицэхэр къыхе-
гъэлъхьэнымкIэ иIэ мы хьэ-
нэм.

Зэхуэсым и унэтIакIуэу 
щы тащ щIэныпхъэщIэхэм 
зе гъэужьынымкIэ «КРЕА-
ДЭВ» дунейпсо центрым и 
унафэщI Храпко Татьянэ, 
щIыналъэхэм къыщыщIа-
гъэкIхэр хэIущIыIу щIыным 
елэжь Крыжановская Ан-
желэ, Кавказ.РФ-м зэпы-
щIэ ныгъэхэмкIэ и департа-
ментым и унафэщI Баевэ 
Татьянэ, СНГ-м Iуэху щызэ-

дэ зыщIэхэм я центрым 
щIэм хуэгъэпса экономи-
кэмкIэ и советым и Iэтащхьэ 
Горчаковэ Аннэ, НАОМ-м и 
унафэщI Жоля Юлие, «Про-
ЕДУ по России» програм-
мэр зей Суменковэ Екате-
ринэ, «Smell Terra» брендыр 
зей Манджиевэ Кермен. 

КIуэкIуэ Казбек хьэщIэхэм 
фIыщIэшхуэ яхуищIащ 
 кърахьэжьа Iуэхур къызэры-
даIыгъам папщIэ.

Зэхыхьэм и Iуэху нэхъыщ-
хьэхэм ящыщу щытащ Iуэху-
хэр къызэгъэпэщынымкIэ 
лъэпкъ зэгухьэныгъэмрэ 
КъБР-м зыужьыныгъэмкIэ и 
корпорацэмрэ туризмэм 
щызэдэлэжьэным теухуауэ 

зэращIылIа зэгурыIуэны-
гъэр.

А псом къахэщырт Къэ-
бэрдей-Балъкъэрым къы-
щы щIагъэкIахэр адрейхэм 
къарихэпцIыхукIын папщIэ 
зэхалъхьа теплъэр къызы-
тещ дамыгъэр. Ар респуб-
ликэм щыщ щIалэгъуалэ зэ-
чиифIэхэм, Москва щыщ 
IэщIагъэлIхэр я дэIэпыкъуэ-
гъуу, ящIащ. Абы щызэгъэу-
Iуащ иджырей технологие-
хэмрэ цIыхубэм къадекIуэкI 
щэнхабзэ теплъэгъуэхэмрэ.

Къэбэрдей-Балъкъэрым и 
Iэтащхьэм къыхигъэщхьэху-
кIащ инфраструктурэр лъэ-
ны къуэ куэдкIэ егъэфIэ кIуэ-
ным мыхьэнэшхуэ зэриIэр, 
цIыху зэчиифIэхэр щылэ-
жьэфын папщIэ икIи жиIащ 
ап хуэдэ IуэхущIапIэхэм 
ящы щ зы «Iуащхьэмахуэ» 
зы гъэпсэхупIэм къызэры-
щы зэIуахынур.

КъимыдэкIэ, Къэбэрдей-
Балъкъэрыр щытекIуащ 
къэ рал субсидие къыдэ-
хыным хуэунэтIауэ екIуэкIа 
зэпеуэм: сом мелуан 79-рэ 
хуаутIыпщынущ щIэныпхъэ-
щIэхэр зэхэлъхьэным, абы-
хэм зегъэужьыным тегъэп-
сыхьа япэ еджапIэр къы-
зэIухыным.

- Республикэм щыIэ  хъуащ 
щIыуэпс IэнатIэм епха унэ-
тIыныгъэ щхьэхуэ. Илъэс 
кIуам дэ дыхалъытащ Уры-
сей лъэпкъ саугъэтыр къэ-
хьынымкIэ «ЩIэныпхъэхэр 
зи куэд щIыпIэ» зэпеуэм нэ-
хъыфIу къыщалъыта щIы-
налъипщIым. Си фIэщ 
мэхъу ди цIыху зэчиифIэхэр 
нэхъыфIхэм, зи зэфIэкIкIи 
бжьыпэр зыIыгъхэм сыт 
щыгъуи ящыщу зэрыщыты-
нур икIи Къэбэрдей-Балъ-
къэ рымрэ Урысеймрэ я 
цIэхэр мызэу фIыкIэ зэра-
гъэ Iунур, - жиIащ КIуэкIуэ 
Казбек и къэпсэлъэныгъэм 
и кIэухым.

УнафэщI Егоровэ Татьянэ 
пщэрылъ къащищIахэр зэ-
рагъэзащIэр.

Къэпсэлъам зэрыжиIам-
кIэ, зи гугъу ящI пIалъэм 
 къриубыдэу псэупIэ-ком му-
наль нэ IэнатIэм, цIыхухэр 
псыкIэ къызэгъэпэщыным, 
фэтэр унэхэр зыхуей хуэгъэ-
зэным, жьы хъуахэм къы-
щIэ гъэIэпхъукIыным, ЖКХ-м 
и IуэхущIапIэхэр бжьы хьэ-
щIымахуэ гъэплъыгъуэм 
хуэ гъэхьэзырыным ехьэлIа-
уэ гугъуехь нэхъыбэ здэщы-
Iэхэр къыщагъэнэIуа Iуэхуи 
9 комитетым иригъэ кIуэ-
кIащ. Абыхэм ящыщу 
 Къумалым къыхигъэщащ 
КъБР-м и Парламентымрэ 
Осетие Ищхъэрэ-Аланием и 
Парламентымрэ Дзэлыкъуэ 
муниципальнэ районыр я 
щапхъэу зэрытепсэлъыхьар 
цIы х ухэм я дежкIэ мыхьэнэ-
шхуэ зиIэ IуэхущIапIэхэр 
ухуэнымрэ зегъэужьы ным-
рэ. Апхуэдэуи «Правите-
льствэм хухах сыхьэтым» 
хыхьэу, КъБР-м и Парла-

ментым и Президиумым и 
зэIу щIэхэм щыхэплъащ 
«КъБР-м ухуэныгъэ Iэна-
тIэм зэрызыщиужьыну щIы-
кIэмрэ хэкIыпIэхэмрэ теу-
хуауэ» Iуэхум (Налшык къа-
лэм щыIэ «Восточный», 
«Мей» хьэблэщIэхэр я те-
гъэщIапIэу), КъБР-м и 
псэупIэ-коммунальнэ Iэна-
тIэм и гугъуехь нэхъыщ хьэ-
хэмрэ газкIэ, псыкIэ, хуа-
бэкIэ къызэзыгъэпэщ Iуэ ху-
щIапIэхэм я лэжьыгъэмрэ. 

Комитетыр хэплъащ рес-
публикэм щыпсэухэм зэры-
зыкъыхуагъэза Iуэху гъуи-
щэм щIигъум. Жылагъуэр 
нэ хъыбэу зытегузэвыхьхэм 
ящыщт псэупIэ-коммуналь-
нэ IуэхущIапIэхэмрэ фэ тэр 
куэду зэхэт унэхэр зи нэIэм 
щIэтхэмрэ я лэжьыгъэм 
арэзы къызэримыщIыр, кIэ-
рыхубжьэрыхухэр зэрыда-
шым, псэупIэхэр зэраухуэ 
щIы кIэмрэ зэрызэрагъэпэ-
щыжымрэ гугъуехь къызэ-
рыхэкIыр.

- КIэрыхубжьэрыхухэр зэ-

хуэ хьэсынымрэ гъэкIуэ-
дынымрэ епхауэ гугъуехь ин 
зыбжанэ щыIэщ. Ахэр мызэ-
мытIэу къэтIэтащ икIи 
лэжьыгъэ IуэхукIэ дытеп сэ-
лъыхьащ. Иджыпсту, ды-
зэрыщыгъуазэщи, КъБР-м 
и Iэтащхьэ КIуэкIуэ Казбек и 
унафэкIэ, накъыгъэм и 15-м 
щегъэжьауэ кIэрыхубжьэ-
рыхухэр дишыну пщэрылъ 
щащIащ «Экотехпром» 
МУП-м. Дыщогугъ ар и къа-
лэнхэм пэлъэщыну, - жиIащ 
къэпсэлъам.

Къумалым дыщIигъуащ, 
хабзэм къигъэув пIалъэм 
къриубыдэу, цIыхухэм 
 жэ уап зэрыратыр. Псалъэм 
папщIэ, коммунальнэ 
 Iуэ хут  хьэб зэхэм щIат уасэр 
егъэлеяуэ къалъытэу къат-
хам комитетыр хэплъа 
нэужь , псори зэхэту сом 
мин 204-рэ хузэрагъэзэхуэ-
жащ.

Къэпсэлъам къызэрыхи-
гъэщамкIэ, ЖКХ-м и Iэна-
тIэр республикэм и мыза-
къуэу, къэрал псом щынэхъ 

гугъу дыдэхэм ящыщщ, 
языныкъуэ гугъуехьхэм псо-
ми я къару зэхэлъу яб-
гъэдыхьэпхъэу. Комитетыр 
сыт щыгъуи хэкIыпIэхэм 
мэлъыхъуэ, цIыхухэм я Iуэху 
зэIумыбзхэр зэфIэхынымкIи 
лъэкI къигъанэркъым. 
 Къумал Заурбэч республи-
кэм и министерствэхэм 
фIыщIэ яхуищIащ сыт щы-
гъуи куп щIафIэу зэрызэдэ-
лажьэм папщIэ.

*   *   *
ЗэIущIэм депутатхэр щы-

теп сэлъыхьащ цIыхухэм я 
хуитыныгъэхэр, дыкъэзыу-
хъуреихь дунейр хъумэ-
ным, турист лэжьыгъэм, 
волонтёрствэм, нэгъуэщI-
хэми ехьэлIауэ къэралым и 
щIыналъэхэм ягъэ хьэзыр 
жэрдэмхэмрэ федераль-          
нэ законхэм я проектхэм- 
рэ.

КъищынэмыщIауэ, депу-
татхэм унафэ къащтащ рес-
публикэм и социальнэ Iэна-
тIэм, жылагъуэ шынагъуэн-
шагъэр къызэгъэпэщыным, 
узын шагъэр хъумэным, 
щэн хабзэм зегъэужьыным 
хэлъхьэныгъэшхуэ хуэзыщI 
зыбжанэм КъБР-м и Парла-
ментым и ЩIыхь тхылъыр 
иратыну.

КъБР-м и Iэтащхьэ КIуэкIуэ Казбек хэтащ «ЩIэныпхъэ-
хэр зи куэд Iуащхьэмахуэ» япэ ЩIыналъэзэхуаку зэ хуэ-
сышхуэм. ЩIалэгъуалэм я унэу Налшык дэтым ще-
кIуэкIа а зэхыхьэм цIыху 700-м щIигъу кърихьэлIащ - 
дизайнерхэр, сурэтыщIхэр, музыкантхэр, лъэпкъ Iэ щIа-
гъэхэм хуэIэкIуэлъакIуэхэр, шхапIэхэр зыгъэлажьэхэр, 
блогерхэр, хьэрычэтыщIэхэр, щIыналъэ, къэрал къэп-
щытакIуэхэр. Форумыр хуэгъэпсащ экономикэм щIэм 
тету зегъэужьыным елIалIэ щIыналъэу ди республикэр 
зэрыщытыр къэралым и адрей щIыпIэхэми хэIущIыIу 
щыщIыным.

Сом мелуан 23-рэ

АДЫГЕЙ. Красногвардейскэ районым 
и Хьэткъуей къуажэм къыщагъэ щIэ-
рэщIэж, зыхуей щыхуа гъазэ дохутыр 
амбулаторэр. Абы федеральнэ бюдже-
тым хухихащ сом мелуан 23-рэ, - къет 
Адыгейм Узыншагъэр  хъумэнымкIэ и 
министерствэм. 

 IэщIагъэлIхэм я мурадщ лэжьыгъэр мы 
илъэсым и ещанэ мазищым къриубыдэу 
зэфIахыну. КъищынэмыщIауэ, 2026 гъэм 
пащэ Куэшхьэблэ район сымаджэ щым, 
Яблоневскэ поликлиникэмрэ Адыгейск 
дэт сымаджэщымрэ щрагъэкIуэкI лэжьы-
гъэхэм. 

Медицинэ IуэхущIапIэхэр къагъэ-
щIэрэщIэж «Узыншагъэр хъумэн» лъэпкъ 
проектым ипкъ иткIэ. 

Дзэ Iуэху хэхам хэтхэм
 
КЪЭРЭШЕЙ-ШЭРДЖЭС. Республикэм 

щыщу дзэ Iуэху хэхам хэтхэм я уна-
гъуэхэм щыщхэр зыплъыхьакIуэ ежьащ 
Мэзкуу - Санкт-Петербург - Великий Нов-
город гъуэгум тету. «Дыдейхэр утыку 

Сурэтыр Къарей Элинэ трихащ.

къиднэркъым!» проектыр егъэзащIэ 
«РЖД» холдингым, «Хэкум и хъума-
кIуэхэр» къэрал фондыр щIыгъуу, УФ-м 
ЗыхъумэжыныгъэмкIэ и министерствэр 
хэту. 

Къэрэшей-Шэрджэсым и Правительст-
вэмрэ КъШР-м Лэжьыгъэмрэ социальнэ 
зыужьыныгъэмкIэ и министерствэмрэ 
даIыгъыу, «Хэкум и хъумакIуэхэр» къэрал 
фондым и къудамэм иригъэжьащ дзэ 
Iуэху хэхам хэтхэм я унагъуэхэм ящыщу 
цIыхуи 7. 

Мыпхуэдэ проектхэр хуэгъэпсащ Хэкум 
и хъумакIуэхэр дэIыгъыным, тхыдэ фэе-
плъыр хъумэнымрэ псэкупсэ лъапIэны-
гъэхэр гъэбыдэнымрэ. 

 УЭРДОКЪУЭ Женя. 

Дунейм
щыхъыбархэр

ЩIэр жьы мэхъури, жьыр щIэ хъужыркъым.

Лъэпкъ Iущыгъэ:

Зыгъэхьэзырар
ЩХЬЭЩЭМЫЩI Изэщ.

Зэкъуэтыныгъэм Iэмал 
псори къызэIуех

Къэбэрдей-Балъкъэр Республикэм и Парламентым и депутатхэмрэ КъБР-м и Парла-
ментым и Аппаратым и лэжьакIуэхэмрэ Налшык къалэ округым и щIыпIэ администра-
цэм и Iэтащхьэ Ахъуэхъу Таймураз Борис и  къуэм и Iыхьлыхэмрэ и благъэхэмрэ яхуо-
гузавэ ар дунейм зэ рехыжам къыхэкIыу.

Къэбэрдей-Балъкъэр Республикэм и Парламентым и 
депутатхэмрэ КъБР-м и Парламентым и Аппаратым и 
лэжьакIуэхэмрэ КъБР-м и Парламентым Республикэм-
кIэ и Советым и етIуанэ зэхуэсыгъуэм и депутату щыта 
ЛIыхэс Заурбий Къасым и къуэм и Iыхьлыхэмрэ и 
благъэхэмрэ яхуогузавэ ар дунейм зэрехыжам 
къыхэкIыу.

ЗыужьыныгъэфIхэр

Урысеймрэ Узбекиста-
нымрэ я Президентхэу Пу-
тин Владимиррэ Мирзие-
ев Шавкатрэ къэралитIым 
- Москварэ Ташкентрэ - 
яку дэлъ зэхущытыкIэхэм 
я гугъу ящIу телефонкIэ 
зэп сэлъащ. 

ПСАЛЪЭМАКЪЫМ къы-
хэщащ унэтIыныгъэ зэ хуэ-
мы дэхэмкIэ зыу жьы ны-
гъэфI хэр яIэу лъэныкъуи-
тIыр зэ ры зэ дэлажьэр. 
 Къи  щы нэмщIауэ, про  мыш-
ленностымкIэ, энергети-
кэмкIэ, логистикэмкIэ зэ-
гъусэу ягъэзащIэ проект-
хэм, адэкIэ я зэпы щIэ-
ныгъэм къыпызыщэну 
Iуэ хухэм тепсэлъыхьащ 
къэ ралитIым я УнафэщI-
хэр. 

Апхуэдэу Урысейм и Пре-
зидентым къыхигъэщащ 
Узбекистаным тхыдэ щIэи-
ныр хъу мэным гулъы тэш-
хуэ зэ ры щы хуа щIыр, абы и 
лъэныкъуэкIэ лэжьыгъэ 
щхьэ пэхэр зэ рырагъэ кIуэ-
кIыр. Абы къы пэджэжу Ми-
рзиеев Шавкат жиIащ ар 
дэтхэнэ зы лъэпкъ ми и 
пщIэр зыхъумэ Iуэхуу зэ ры-
щытыр.

Унафэу 168-рэ

УФ-м и Къэрал Думэм и 
Уна фэщI Володин Вя-
чеслав «Россия 24» теле-
каналым и журналист Ли-
товкэ Наталье дригъэ-
кIуэкIа псалъэмакъым 
къы щыхигъэщащ депутат-
хэм я лэжьыгъэр зэ рауб-
зыхур. Япэ ирагъэ щыр 
цIыхухэр нэхъыбэу зыпэп-
лъэ унафэхэрщ. 

«IУЭХУ нэхъыщхьэхэр нэ-
хъа пэкIэ зэхэдгъэкIауэ 
щытщи, абы дытету лэ-

жьыгъэр идогъэкIуэкI, - 
жиIащ абы. - Гулъытэ нэхъ 
зыхуэтщIхэм ящыщщ дзэ 
Iуэху хэхам хэтхэр дэIы-
гъыным и лъэныкъуэкIэ 
къэув упщIэхэр».

Володин Вячеслав жиIащ 
тхьэмахуэ кIуам дзэ Iуэху 
хэхам хэтхэм хуащIэ дэIэпы-
къуныгъэхэм хэгъэхъуэным 
и IуэхукIэ хабзэр и лъаб-
жьэу къыхалъхьа жэрдэ-
миплIым зэрыхэплъар. 

НОБЭ
Химикым и махуэщ 
Урысей хьэрычэтыщIэм 

и махуэщ 
Урысей шууейм и ма-

хуэщ 
1985 гъэм Къэбэрдей-

Балъ къэр къэрал мэ къу-
м э ш  а к а д е м и е р 
 (КъБКъМА-р) къызэIуахащ. 
Иджы ар Къэбэрдей-Балъ-
къэр къэ рал мэкъумэш 
университетщ.

1928 гъэм къалъхуащ 
 филологие щIэныгъэхэм-
кIэ доктор, КъБКъУ-м и 
профессор Щэрдан Iэбу. 

Дунейм и
щытыкIэнур

«pogoda.yandex.ru» сай-
тым зэритымкIэ, республи-
кэм уэшх къыщешхынущ. 
Хуабэр махуэм градус 20 - 
21-рэ, жэщым градус 12 - 
14 щыхъу нущ.

Къытхэхъуащ

Ды   гъуасэ Къэбэрде й-
Балъкъэрым къыщалъ-
хуащ сабий 19. Абыхэм 
ящы щу 13-р хъыджэбз 
цIыкIущ, 6-р щIа лэщ.

Накъыгъэм зэрыщIи дзэ-
рэ щIыналъэм дунейм 
къыщытехьащ сабий 540-
рэ, илъэсым и пэ щIэдзэм 
щегъэжьауэ 3543-рэ.

Ди япэ ита нэхъыжьхэм, 
 зауэм хэтахэм,  зи сабии-
гъуэр а лъэхъэнэ гугъум 
 хиубыдахэм я гукъэкIыжхэм 
ущедаIуэкIэ, я къекIуэ-
кIыкIам и хъыбар яIуэтэжу 
щызэхэпхыжкIэ умыгъэ-
щIэгъуэн плъэкIыркъым - 
сыту куэд ягъэва, гугъуехь 
куэд къызэранэкIа абыхэм. 
Ауэ сыт хуэдиз лъэпощхьэ-
по Iууэми, дзыхь къы хуащIа 
къалэныр ягъэпэжу кол-
хозым, нэгъуэщI IуэхущIа-
пIэ зэхуэмыдэхэм, я жылэм, 
къэралым псэ  къабзэкIэ 
яхуэлэжьащ я  нэхъыбэр. 
Лэжьащ я адыгагъэр, я 
цIыхугъэр япэ  ирагъэщу, я 
адэжьхэм  къадекIуэкI хаб-
зэхэр ямы  гъэулъийуэ. Абы-
хэм ящыщ зыщ Джэрмэн-
шык къуажэм дэса Шы джы-
нэ Талий. 

ПАСЭУ колхоз лэжьыгъэм 
пэ рыхьэн хуей хъуащ Шы-
джынэ Аслъэнбэч и къуэр - 
нэ мыцэхэр ди щIыпIэм ира-
хужа къудейуэ, 1943 гъэр 
екIуэкIыу, зи Iэпкълъэпкъыр 
мыжа щIалэ цIынэм, илъэс 
14-м нэса-нэмысауэ шыгухуу 
лэжьэн ирегъажьэ. А Iэна-
тIэм илъэсищкIэ пэрытауэ, 
«фермэм жэмышу умыкIуэу 
хъунукъым» къыщыжраIэм, 
«хьэуэ» къыхимыгъэкIыу и 
къалэныщIэм пэрохьэ. А лэ-
жьыгъэми Талий пэрытащ 
къыбгъурыт нэхъыжьхэм я 
губ гъэн къимыхьу, фермэ 
уна фэщIри, ищхьэкIэ къы-
щыIэхэри арэзы ищIу. Iэщ 
 зехьэным и пIалъэм фIыуэ 
хэгъуэза щIалэм куэд дэмы -
кIыу пщэрылъ къыщащI Iэщ 
дохутыру фермэм щылэжьэ-
ну. Абы пэрыту, и пIалъэр 
къыщысым, даш дзэ къулы-
къум.

Шэч къытетхьэркъым а 
здэкIуа КъуэкIыпIэ жыжьэм, 
Джэрмэншык щыщ щIалэр 
лIы хуэдэлIу, и жылэм, и 
лъэпкъым, адыгэм я пщIэр 
иIэту зэрыщыIам. Арыншамэ, 
къимылэжьамэ, сержант да-
мэтелъыр къратынт?!

Армэм къикIыжу зи адэжь 
лъапсэм къэзыгъэзэжа, дзэ 
къулыкъум нэхъри ипсыхьа 
Талий ягъэув гъэш ферми-
тIым языхэзым и унафэщIу. 
Колхоз Iэтащхьэми, хозяйст-
вэм къулыкъу щызыIыгъ ад-
рей IэщIагъэлIхэми, дауи, 
ящIэрт жэмышуи Iэщ доху-
тыруи лэжьа щIалэм уи дзыхь 
ебгъэз зэрыхъунур, фермэр 
тэмэму лэжьэн папщIэ абы 
хузэфIэкI къызэримыгъэнэ-
нур. ИкIи а Iуэхур Шыджынэм 
и пщэ зэрыдилъ хьам зы ма-

IуэхущIафэ дахэ, лъэужь нэху

хуи хущIегъуэжакъым колхоз 
тхьэмадэр. Абы иужькIэ хо-
зяйствэм и уна фэщIу, IэщIа-
гъэлI нэхъыщ хьэу лэжьахэри 
хуабжьу арэ зы техъуэрт Та-
лий и Iуэху  зехьэкIэм. Техъ-
уэнтэкъэ, фермэм гъэшым-
кIэ и пщэ къы  дэхуэ къалэн-
хэр сыт щыгъуи щIигъуу иг-
ъэзащIэрт, районым щекIуэкI 
зэхьэзэхуэхэм куэдрэ къыхэ-
жаныкIырт. Апхуэдэу фер-
мэм и Iуэхур зэтебухуэн па-
пщIэ жэмыш хэм, Iэхъуэхэм я 
IэнатIэр зэ рызэрахьэм зы ма-
хуи утеплъэкъукI, Iэпэдэ-
гъэлэл пщIы хъунутэкъым. 
Ар фIыуэ къыгурыIуэрт Та-
лий. 

Колхозым, совхозым хэта 
дэтхэнэ зыми ещIэ - абыхэм 
я лэжьыгъэм IэнатIэ тынш 
хэбгъуэтэнукъым. Ауэ Iэщ 
гъэ хъуным нэхърэ нэхъ гугъу   
яхэткъым. Ар щIы жы тIэращи, 
илъэс 30-кIэ гъэш фермэм и 
нэхъыжьу лэжьащ Шы джы-
нэр. Пэмылъэщу,  хуземыхьэу, 
адрейхэм къа кIэ ригъэхуу 
 щытамэ, апхуэдиз зэманкIэ 
ар пэрагъэтынт а IэнатIэм?

Гъэш фермэм къыIукIа 
иужькIэ хадэхэкI бригадэм и 
унафэщIу ягъэкIуащ Талий. А 
IэнатIэр илъэс зыбжанэкIэ 
зэрихьауэ, колхоз унафэ-
щIым и лъэIукIэ мэкъумылэ 
гъэ хьэ зы рыным пэрыт 
лэжьакIуэ  гу пым я нэхъыжьу 
уващ. А къа лэнри илъэ-
сипщIкIэ и пщэ дэлъащ Шы-
джынэм. Талий зыпэрыта 
 IэнатIэхэр къыщIедбжэкIым и 
щхьэусыгъуэ нэхъыщхьэр 
зыщ - жэуапышхуэ зыпылъ 
къалэнхэм зэрыпэлъэ щынур, 
абы укъызэригъэ пэжынур и 
щхьэкIэ къыщыIэ уна фэщI-

хэм я фIэщ хъууэ, сыт щы-
гъуи я дзыхь кърагъэзу зэры-
щытарщ. 

Джэрмэншык къуажэм 
нобэ щыбгъуэтынущ Талий 
фIыуэ зыцIыхуу щыта, абы и 
дуней тетыкIам щыгъуазэ нэ-
хъыжьыфIхэр.  Абыхэм 
ящыщщ Факъуэ Хьэсэн-        
бий. 

- Си адэр зауэм къикIыжат 
и Iэ лъэныкъуэр хилъхьауэ, - 
жеIэ абы. - Ди унагъуэр нэхъ 
зыхуей хуэзэн щхьэкIэ шко-
лым сыкъызэрыщIэкIыу си 
адэр Талий елъэIури, абы и 
фермэм сигъэкIуащ жэмы-
шу. IэнатIэм сыщыпэрыхьар 
Аурсэнтхщ. Сэ нэхъ щIалэ 
яхэттэкъым гупым, илъэс         
17-т сызэрыхъур. ЩIалэгъуэ-   
де лэгъуэ ныбжьым ситт. Зэ-
зэ мызэ зэраныгъэ гуэр щыз-
лэжьи сыщытехьэулеикIи 
къэхъурт. Апхуэдэхэм деж Та-
лий и Iэпэр къысхуигъэда-
лъэрти, «дяпэкIи апхуэдэ 
гуэр пщIауэ сумыгъэлъагъу, 
уи тхьэкIумэр тесчынщ» 
къызжиIэрт. Къызэшхыдэртэ-
къым, си жагъуэ къищIыртэ-
къым. Куэдрэ сыдэлэжьа-
къым а лIым. Къущхьэхъу сы-
къе хыжа нэужь шоферу 
седжэщ, илъэс зыкъом 
дэкIщ, колхоз гаражым и нэ-
хъыжьу сагъэуври, пенсэм 
сыкIуэхукIэ абы сыIутащ. Ауэ 
Талий сэрэ зэи дызэрыгъэ-
гъуэ щакъым. Апхуэдэ цIыху 
Шыджынэхэ ямыIауэ жысIэ-
ми сыщыуэнкъым. И хабзэ-
бзыпхъэкIэ щапхъэ зытепхын 
адыгэлIт. Абы я лъэпкъым 
гуфIэ гъуэ яIэми гузэвэгъуэ 
къа лъыкъуэкIми чэнджэ-         
щэгъу ар ящIырт: гуфIэгъуэм 
деж хэт нэхъыжьу нэчыхьыт-
хым хагъэсынуми, нэщхъея-
гъуэм и Iуэхур нэхъ тэмэму 
зэры зэ фIэгъэкIын хуейми и 
унафэ ирагъэщIырт. Хъуэпсэ-
гъуэу бын хъарзынэ къыщIэ-
нащ Талий. КъуиплIрэ 
пхъуитI рэ иIэти, и зы хъы-
джэбз цIыкIур, илъэс зытхух 
и ныбжьыну, машинэ къи-
кIуэтым пэщIэ лъадэщ, ны-
къуэ дыкъуэ хъури, абы иужь-
кIэ куэд ихьыжакъым. 

Жылэм пщIэ зыхуащIу 
щыта дэлъху зэриIар и на-
пщIэ телъщ Талий и шыпхъу, 
илъэс 85-рэ зи ныбжь Шэ ри-
зэт. Ар нобэ жьыщхьэ махуэ 
хъуауэ, и быным и быныжхэм 
жьауэу ящхьэщыту, чэнджэщ 
щхьэпэ яриту мэпсэу: 

- Си адэ-си анэм Талийщ 
ябгъэдэсари, тхьэ, я псэр 
ирагъэшхыным хуэдэу фIыуэ 
ялъэгъуам. Ар сыт хуэдэ 
цIыхут. Абы пэсщIын щыIэу 
си фIэщ хъуркъым. «Сигу 

ЩIалэгъуалэм я гуп сы сэ кIэр зыгъэут-
хъуэну зи мурадхэм ар яхуэбдэ зэрымы-
хъунур, лъэпкърэ динкIэ зэхуэмыдэныгъэр 
зы цIыхур адрейм мамыру щIыде мы кIуэ-
кIыфын щхьэусыгъуэу зэрыщымытыр, 
диныр гъащIэм фIыкIэ хэпщIэн пап щIэ, 
унафэ зезыгъа кIуэ хэмрэ дин лэжьа-
кIуэхэмрэ яхузэфIэкIыр - а Iуэхугъуэ хэрщ 
къыщаIэтар КъБКъУ-м къедза «Альтаир» 
центрым накъыгъэм и 18 - 20-хэм ще кIуэкIа, 
«Урысейр псоми ди зэхуэдэ унэщ» щIалэ-
гъуалэ зэхуэсышхуэм.

 
ЗЭIУЩIЭ зыбжанэу зэхэта форумым и япэ 

зэхуэсыр къыщызэIуихым, Iэбу Хьэнифэ и 
цIэр зезыхьэ ислъам уни верситетым и рек-
тор Шыбзыхъуэ Мурат къыхигъэщащ ар а 
еджапIэм, Ислъам щэнхабзэм, щIэныгъэм, 
егъэ джэ ныгъэм зыщIэгъэкъуэнымкIэ фон-
дым, Псыхуабэ дэт къэ рал университетым  
Урысейм щызекIуэ псэкупсэ-щэнгъасэ лъа-
пIэныгъэхэр хъу мэнымкIэ и центрым, 
 КъБКъУ-м я зэгурыIуэныгъэ кIэ кърахьэжьа 
Iуэхугъуэу зэ рыщытыр. Ислъам университе-
тым и егъэджакIуэхэмрэ еджакIуэхэмрэ, 
 КъБКъУ-м и студентхэр, къуажэ, къалэ жэ-
мыхьэтхэм я лэжьакIуэхэр, къэрал къулы-
къущIэхэр къри хьэ лIат зэхуэсышхуэм и зэ-
Iухыгъуэм. «Дин зэгухьэныгъэ хэм Урысейм 
щыпсэу лъэпкъхэм я зэкъуэтыныгъэр гъэбы-
дэ нымрэ терроризмэм пэ  щIэ тынымрэ я лъэ-
ныкъуэкIэ яхузэфIэкIыр» - а къыхуеджэны-
гъэм щIэту екIуэкIащ форумым и япэ зэIу-
щIэр. 

КъБР-м и Муслъымэн дин IуэхущIапIэм и 
унафэщIым къыбгъэдэкIыу, зэхуэсым къеб-
лэгъахэм захуигъэзащ муфтийм и къуэдзэ 
Отаров Хъызыр. Сыт щыгъуи удихьэхыу зи 
псалъэр зыухуэ нэхъыжьым КъурIэн Iэятхэр 
и тегъэщIапIэу, и гупсысэр хьэдисхэмкIэ щIэ-
гъэбыдэжауэ, щIалэгъуалэм ягу къигъэкIы-
жащ гъащIэр псынщIащэу зэрежэкIыр, гува-
щIэхами абы и лъэужьым ахэри зэриплъэнур. 
«Дэтхэнэ къэралми щIэгъэкъуэну иIэр 
щIалэгъуа лэрщ, бегъымбару къагъэкIуа псо-
ми я ужь иувэу гъуэгу захуэр зыубзыхуахэри 
зи щIа лэгъуэ защIэт, ди республикэм щып-
сэу лъэпкъхэри ды зыщыгугъыр фэращ. 
«Iуэхугъуитхур къэвгъэщхьэ пэ ад  реитхур 
къэсын ипэ, - дегъэIущ хьэдисым: щIалэ гъуэр 
- жьыгъэм ипэ къихуэу, узыншагъэр - сыма-
джэным ипэ къихуэу, мылъкур - тхьэмыщ-
кIэным ипэ къихуэу, зэманыр - хущIэмыхьэ-
ныгъэм ипэ къи хуэу». Аркъудейр чэнджэщу 
урикъунщ уи щIалэгъуэм и  уасэр къыбгу-
рыIуэн папщIэ», - жиIащ Отаровым. 

Урысейм лъэпкъ IуэхухэмкIэ и къэрал 
агентст вэм ЩIыналъэ зыбжанэ къызэ щIэ- 
зыу быдэ и управленэм и унафэщI Лукьянов 
Сергей мыхьэнэ нэхъыщхьэ зритар къуэкIы-
пIэ къэралхэм Урысейм мурадыфIхэр къы зэ-
рыхуамыIэрщ. Ди къэралым мамыру щы-
зэдэпсэу лъэпкъхэм хуитыныгъэ иратыжы-
ным щIэбэн защIурэ, абыхэм хъыбарегъэщIа-
пIэхэр къагъэщхьэпэ, щIалэгъуалэм я 
гупсысэкIэр ягъэутхъуэн  папщIэ. Иужьрей зэ-
маным ира гъэкIуэкIа къэхутэныгъэхэм япкъ 
иткIэ, иджы мыхъумыщIагъэ зезыхьэ зэ-
гухьэныгъэхэм хашэ ныбжьыщIэхэр куэдкIэ 
нэхъы щIэщ, ипэрей зэманым елъы  тауэ. 
Иужьрей илъэситIым я кIуэцIкIэ Урысейм ин-
формацэ къебгъэрыкIуэныгъэу къращIылIам 
и бжыгъэм хуэдитIкIэ хэхъуащ. Ди къэралым 
лъэпкъи 190-рэ щы зэдопсэу, бзэ 300-м нэс 
щы зэрахьэ. Урысейм и лъэпкъ хэм я зэ-
къуэтыныгъэм и илъэсу мы гъэр Президен-

къэкIащ» жызимыгъэIэу, 
щIэх-щIэхыурэ къыслъыгъуэ-
зам, къысщIэупщIам, сыт 
хуэдэ Iуэху сиIэми, къыз-
дэIэпыкъуари си чэнджэщ 
зэсхьэлIари си дэлъхухэрщ. 
Сыщагъэуакъым, къысхуэса-
къахэщ. Талий гущIэгъулыт, 
унагъуэр къэгъэнауэ, Iыхь-
лым, благъэм, гъунэгъум зы-
гуэркIэ сымаджэ къахэкIамэ, 
фIэгуэныхь хъууэ, ящIэуп-
щIэу, я гур фIы яхуищIу ап-
хуэдэт. И щхьэгъусэ Женэрэ 
абырэ гъунэгъуми фIы дыдэу 
яхущытащ, ещхьыркъабзэу 
езыхэри къалъэгъуащ. Я 
бынхэрщи, жыIэдаIуэхэщ, 
къэзылъхуам яхуэфащэу ду-
нейм тетхэщ…

И пхъуитIым языр сабийуэ, 
гуузу щыфIэкIуэдым Талий 
Iыхьэлейуэ илъагъуу, и гур 
нэхъ хуэмыгъуэу щытащ 
къыхуэна и хъыджэбзым - 
ФатIимэ. Ар Къардэнхэ исщ, 
щIалищ иIэщ. 

- Ди адэр Iэдэбт, нэмыс зы-
хэлъ цIыхут. Щхьэщытхъу-
гъэр и жагъуэт, псэлъэрейтэ-
къым. Пщэдджыжьым жьы 
дыдэу дэкIырт, къыщы ды-
хьэжыр гувауэт. ТIэкIу нэхъ 
пасэу къытхыхьэжамэ, зы-
гуэркIэ дызэригъэгуфIэным 
иужь итт. Си щхьэкIэ къыс-
хуэ щIэжыркъым и Iэр къыт-
техуэн дэнэ къэна, и быным 
ину къыдэпсэлъауэ. Нобэ 
хуэдэу си нэгум щIэтщ: 
дыщынэхъ цIыкIум щыгъуэ, 
жэщым унэм къыщIыхьэжа-
мэ, хэт и вакъэр хулъытхыу, 
хэт и пыIэр, и кIагуэр къеIыт-
хырт. Ди адэр зыщIэс пэшым 
дыщытIысу щытакъым, ды-
щышынэртэкъым, дыщыу-
кIытэрт, хабзэ дэтлъагъум ап-
хуэдизкIэ дыфIэлIыкIырти. 
Школыр къыщызухам щы-
гъуэ сызыбгъэдишэри къыз-
жиIауэ щытащ: «Еплъ, си 
хъыджэбз, си къуиплIым 
къы замыщIар уэ къызэп-
щIэфынкIэ хъунущ. Абы 
егупсыс». А псалъэхэм къри-
гъэкIар «сумыгъэукIытэ, уи 
нэмыс пIыгъыжу дунейм тет» 
жиIэу арат. Ар къызэрыз-
жиIэрэ илъэс 40-м щIигъуа-
щи, нобэми сигу ихуркъым. 

 Ди анэмрэ абырэ илъэс 
54-кIэ зэдэпсэуащи, зэщы-
хьауэ, зэфIэнауэ, къыс хуэ-
щIэжыркъым. Ди анэри тын-
шакъым, колхоз губгъуэм 
итащ хузэфIэкI ищIэу. А зэ-
маным, зауэ нэужьхэм, псо-
ри апхуэдакъэ. Си анэшхуэ-
ми и чэнджэщхэри щхьэпэ 
къысхуэхъуащ. Абы къыз-
жиIэрт: «Уи адэр цIыхум 
яхэтщ, унафэ яхуещI, абы нэ-
гъуэщIым яхуимыдэр фэ 

влэжь хъунукъым». IэфI куэд 
сигу къэзгъэкIыжыфынущ ди 
адэм теухуауэ, ауэ абы сы-
щы мытхъуми, ар зыхуэда 
цIыхур ди къуажэдэс нэ-
хъыжьхэм фIыуэ ящIэ. 

И акъыл, и зэфIэкI емыб-
лэжу къыхуагъэфэща IэнатIэ-
хэр екIурэ ещхьу зезыхьа 
Шы  джынэ Талий гулъы-
тэншэу къагъэнакъым, и Iуэ-
ху щIафэм пщIэ игъуэтащ. 
Абы къратащ «ГуащIэдэкIым 
и Бэракъ Плъыжь» орденыр, 
Хэку зауэшхуэм и зэманым 
колхоз лэжьыгъэм зэрыхэ-
лIы фIыхьам папщIэ медаль, 
нэгъуэщI медаль зыбжани, 
щIыхь тхылъхэри. Апхуэдэу 
тIэуней къыхуэупсащ автома-
шинэкIэ: зэм «Волга», етIуа-
нэу «Жигули». Ди республи-
кэм щыщу куэд хъуркъым 
къэралым и орден зрата кол-
хозхэр. Апхуэдэхэм ящыщ 
зыщ Джэрмэншыкыр. А 
пщIэр колхозым къызэры-
хуащIам и Iыхьэшхуэ хэлъщ 
Талии. 

Колхоз лэжьыгъэм, унагъуэ 
Iуэхум къыдэхуэу зигъэпсэху-
ну, нэгузегъэужьакIуэ кIуэну 
куэдрэ къыхуихуэртэкъым а 
лIым. Ауэ абы и псэм и 
щIасэт шыгъажэр. Налшык 
щекIуэкI зэхьэзэхуэхэм бли-
мыгъэкIIауэ еплъырт, дэрэжэ-
гъуэшхуэ игъуэту. 

ИщхьэкIэ зи гукъэкIыж 
къэзыIуэтэжа Факъуэ Хьэсэн-
бий къызэрыхигъэщащи, 
Шы джынэ Талий къыщIэнащ 
быныфI. Абырэ и щхьэгъусэ 
Женэрэ къащIэхъуахэр - 
Сэлим, Толэ, Хьэлий, Сэлэ-
дин, ФатIимэ сымэ нобэ къо-
гъуэгурыкIуэ «къэзылъхуа 
адэм хуэфащэхэщ» къыху-
жаIэу. Сэлим шоферу кол-
хозым хэтащ, Джэрмэншык 
дэт щIэп заводми, абы и 
пIэкIэ къэунэхуа «Эрпакми» 
Iутащ, Толэрэ Сэлэдинрэ 
Налшык щыIа автоколоннэм 
щылэжьащ автобусым дэсу, 
фIыкIэ я цIэ къраIуэу, я 
сурэтхэр щIыхь пхъэбгъум 
иралъхьэу. Толэ ноби IэнатIэ 
пэрытщ. Налшык и Iэдииху 
хьэблэм дэт 26-нэ школым и 
еджакIуэхэр къешэ-ешэж, 
ФатIимэ пщафIэу щылэжьащ 
я жылэм дэт сабий садым, 
Хьэлий и IэщIагъэкIэ хьэку-
щIэщ. Зэкъуэшхэмрэ я          
шыпхъумрэ къатепщIыкIыжа 
щIэб лэм я бжыгъэр тIощIы-
рыпщI мэхъу.

Хьэблэм, къуажэм я 
джэлэсыр зэгурыIуэ-зэдэIуэ-
жу къэгъуэгурыкIуэ, хабзэ-
бзыпхъэм тету быныфI ща-
пIа  унагъуэхэрщ. УнагъуэфI-
хэр и бащэмэ, жылэри узын-
шэщ. Апхуэдэщ IуэхущIафэ 
дахэрэ лъэужь нэхурэ къэзы-
гъэна Шыджынэ Талийрэ 
абы и щхьэгъусэ Женэрэ зэ-
дапIа я бынхэр - я къуип-
лIымрэ я пхъумрэ я уна-
гъуэхэри. 

САУТ СулътIан.

тым зэригъэувам къегъэлъагъуэ абы лъэпкъ 
куэду дызэ рыз эхэтым ирит мыхьэнэр зыхуэ-
дизыр. Узэрызэмыщхьыр узэкъуэувэным 
зэран хуэ хъуркъым. Мы илъэсым и закъуэ ма-
хуэшхуитI къыщIыхалъхьари аращ: Урысейр 
зи  хэку лъэпкъхэм я махуэмрэ Урысейм щы-
зекIуэ лъэпкъыбзэхэм я махуэмрэ». 

АдэкIэ псалъэ иратащ  КъБР-м лъэпкъ 
Iуэхухэмрэ жылагъуэ проектхэмкIэ и мини-
стрым и къалэныр пIалъэкIэ зыгъэзащIэ Гер-
гоков Жамболэт. Абыи къыхигъэщащ Лъэпкъ 
зэкъуэтыныгъэм и илъэсым мыхьэнэшхуэ 
зэриIэр. «Ди республикэм лъэпкъ 80-м нэс 
щопсэу, дин зэгухьэныгъи 189-рэ щолажьэ. 
Дэтхэнэ зыми япэ ирагъэщыпхъэр щIэныгъэм 
зегъэубгъунырщ, сыту жыпIэмэ, Iуэхум хэ зы-
щIыкIыр къып хуэгъэпцIэнукъым. Аращ нобэ 
хуэдэу диным хуеджэхэмрэ КъБКъУ-м щIэ-
ныгъэ щы зэзыгъэгъуэтхэмрэ мы зэIущIэм 
зэрызэришэлIам ды   щIыщыгуфIыкIыр». 

КъБКъУ-м и проректор Нэзрэн Беслъэн и 
гупсысэр мы хьэнэ зимыIэ цIыху лъэпкъ 
зэрыщымыIэм хуишащ. «Дунейм лъэпкъи 
194-рэ тету жаIэ. Зыр адрейм нэхърэ нэ-
хъыфIщ щIыжыпIэн щхьэу сыгъуэ щыIэкъым, 
дэтхэнэ зыми щхьэхуагъэ гуэр бгъэ дэлъщ, 
адрейхэм къахуэсэ бэпу. Сэ хуитыныгъэм сри-
телъхьэщ, цIыхум зыхуейр жрагъэIэмэ, нэ-
хъыфIщ. Къэ бэрдей-Балъкъэр университе-
тым и бжэр сыт щыгъуи яху зэIухащ зэпса-
лъэу хэ кIы пIэфIхэр къагъуэтыным хущIэ къу-
хэм. ЩIэныгъэ уиIэным къикIыр уи закъуэ 
зыгуэр зэб гъэ щIэнракъым. Къыббгъэ дэс, 
ппэгъунэгъуу псэу дэтхэнэ зым щхьэкIи жэ-
уап уохь. Аращ зэпсэлъэн, акъылкIэ зэдэ-
гуэшэн щIыхуейр». 

Налшык дэт члисэшхуэм и лэжьакIуэ 
Бобылёв Валентин щIалэгъуалэм защыхуи-
гъа зэм, езым зэрихьэ чыристан ди ным епха 
щIэныгъэр къигъэщхьэпащ. «Хьисэ лъапIэм 
цIыху нэхуу фыщыт жиIэу щытащ. Псори 

къыщригъажьэр Тхьэм фIыщIэ зэ рыхуэп-
щIырщ, щIыхуэпщIын узэрикуэдыр къыб-
гурыIуэжыным и дежщ. «Уи гум мамырыгъэ 
щыухуи, уи хъуреягъкIэ псэу цIыху минхэри 
къебгъэлынщ», - жеIэ Хьисэ лъапIэм. Адрей-
хэм зебгъапщэу, сэ абы иIэр щхьэ симыIэрэ 
щIы жыпIэн щыIэкъым. Зэплъытын хуейр уэ 
е зым уи икIагъымрэ уи фIагъымрэщ. Лъа-
гъуныгъэр уи гъащIэм тепщэ щыпщIмэ, нэ-
хури абы и гъусэу къокIуэлIэнущ. ЩIалэгъуэм 
Iэмалу иIэр гъунэжщ. Ар щхьэпэу къэбгъэ сэ-
бэ пыным нэхърэ нэхъ губзыгъагъи щыIэ-
къым». 

КъБР-м щIалэгъуалэм я Iуэ хухэмкIэ и ми-
нистрым и  къуэдзэ Ахметов Артур щIэ ныгъэм 
и мыхьэнэм зригъэубгъуащ. «ЩIэныгъэр 
цIыхум хъыбар гуэр жепIэ жыным деж щиу-
хыркъым, - жиIащ Ахметовым. - ЦIыхум къы-
гурыIуапхъэр къыгурыбгъэIуэн хуейщ, щIэны-
гъэ щепткIэ. Иджыпсту ди нэгум щIокI хъы-
барегъэщIапIэхэм щIалэгъуалэр щызэбла-
шын папщIэ, ялъэкI къызэрамы гъанэм. 
Къэралым ифI зезы мыхуэхэр куэд мэхъу, абы 
къыхэкIыу, дэтхэнэ зыми жэ уаплыныгъэ ехь 
и Iэр здынэсхэр мыхъумыщIагъэм щи-
хъумэнымкIэ». 

Псыхуабэ дэт къэрал университетым Уры-
сейм щызекIуэ псэкупсэ-щэнгъасэ лъапIэ-
ныгъэхэр хъумэнымкIэ и центрым къыбгъэ-
дэкIыу, зэхуэсым къыщыпсэлъащ Осипов 
Ста нислав. Мы зэ хуэсышхуэр ар къызэзы-
гъэпэща IуэхущIапIэ зыбжанэм ягъэ хьэзыра 
проектым и зэ фIэхыныгъэу зэрыщытыр 
къыхи гъэщу, егъэджакIуэр убгъуауэ теп-
сэлъыхьащ езыр щылажьэ центрым зэфIи-
гъэкIхэм. Проектым плъапIэу зыхуегъэувыж 
лъэпкъ зэкъуэтыныгъэр игъэбыдэныр, тхыдэ 
напэкIуэцIхэр зэб лэ зыш хэм ар хуамыдэныр, 
лъэпкъ хэр зэпызыщIэ урысыбзэм и мыхьэнэр 
кIэрамыгъэ хуныр, къэралым щызекIуэ дин-
хэм ятеухуа щIэныгъэм гъуэгу етыныр. Я му-

радхэм ялъэIэсын папщIэ, кинори, викто-
ринэхэри, фестивалхэри, цIыху цIэрыIуэхэм, 
дзэ Iуэху хэхам хэта лIыхъужьхэм яIущIэнри 
къагъэщхьэпэ. 

Ректор Шыбзыхъуэ Мурат и къэпсэлъэны-
гъэр нэхъыбэу зытеухуауэ щытар Урысейм ит 
еджапIэ нэхъыщ хьэхэм ирагъэкIуэкI лэжьы-
гъэмрэ я еджакIуэхэм ират щIэ ныгъэмрэщ. 
Егъэджа кIуэхэм я фIыгъэщ щIалэ гъуалэм 
диным теухуауэ гупсысэ щхьэпэ зэраIэры-
хьэр. «Нэхъыщхьэращи, дэ сыт щыгъуи япэ 
идогъэщ псори Урысей къэралым дызэ ры-
щыщыр, абы дрицIыхуу зыкъызэ рыт лъы-
тэжыр, пэры уэгъу димыIэу дызыхуей  псоми 
ди къэралым дызэры щы лъэIэсыр. Мы дызы-
теп сэлъыхь Iуэхугъуэхэм махуэ къэс фытоп-
сэлъыхь, дедэIуэ жыфыркъым жыфIэнкIи 
 хъунущ, ауэ зэпымыууэ зи гугъу пщIын хуей 
Iуэхухэри щыIэщ, я мыхьэнэр зэрыиным къы-
хэкIыу, - жиIащ ректорым. - Япэу къеха 
 КъурIэн Iэятыр къызэрыщIидзэр «Къеджэ» 
псалъэрщ. Аркъудейм къегъэлъагъуэ мус-
лъымэн диныр щIэныгъэм и телъхьэу 
зэрыщытыр». Ныкъусаныгъэхэм я гугъу щи-
щIым, Шыбзыхъуэм къыхигъэщащ лэ жьа-
кIуэхэр къазэремэ щIэ кIыр, диныр цIыхубэ 
гъа щIэм хэпщIа зэрыхъум иджыри арэзы 
укъызэримыщIыр. «Мыр Iимамхэм я закъуэ-
къым зи къалэныр. Ислъам щIэныгъэм зи-
узэщIыху, езы къэралми зэрызиужьынум, ар 
плъапIэ жыжьэхэм яхуэла жьэу зэрыщытым 
гу лъыдмытэу хъунукъым». 

Псыхуабэ дэт университетым Ислъам 
щIэныгъэм зегъэубгъунымкIэ и центрым и 
унафэщI Магомедов Магомедсаид и къэп-
сэлъэныгъэр ислъам диным адрей цIы хухэм 
фIыкIэ уадекIуэ кIыным узэрытригъэгушхуэм 
ирипхащ. Дин зепхьэным цIыхухэм защыб-
дзеинуи, абыхэм япэIэщIэ зыпщIынуи къи-
кIыркъым. «Мухьэмэд бегъымбару щэлатрэ 
сэламрэ зэхам «Мадинэ къалэм и конститу-
цэ» къызэригъэпэщауэ щытащ, цIыхубэ гъа-
щIэр мамыру зэтеубла хъун папщIэ. Мус-
лъымэныгъэр къызэ режьэрэ дин зэкъуэ шы-
ныгъэр япэ ирегъэщ. Алыхьталэм и арэзыны-
гъэр къэплъыхъуэу пщIэ псори къыщежьэр 
уи унагъуэрщ. Уи унэм щIэсхэм я хьэкъым 
ухуэсакъмэ, уэ езым къыптехуэр пщIэж мэ, ар 
къэралми лъэIэсынущ, цIыхубэми  заужьынущ. 
Ислъам диныр къежьэн ипэ щыIа зэманыр 
лъэпкъ зэгурымыIуэныгъэм и тхыдэщ. Дэ ди 
дин зехьэкIэм и лъабжьэр зэкъуэтыныгъэрщ», 
- жиIащ Магомедовым. 

Зэхуэсышхуэм къищта ре золюцэм тегъэщIа-
пIэ ищIащ дызэрыт гъэр Урысейм и лъэпкъ-
хэм я зэкъуэтыныгъэм и илъэсу зэрыщытыр. 
«ЕгъэджакIуэхэм, дин зэгухьэныгъэхэм я лэ-
жьакIуэхэм папщIэ курс щхьэхуэхэр къы-
зэрагъэпэщыныр тфIэи гъуэщ, Урысейм щы-
зекIуэ псэкупсэ-щэнгъасэ лъапIэныгъэхэм я 
мыхьэнэр щIагъэ быдэн папщIэ, - дыкъы-
щоджэ резолюцэм. - БзэкIэ, лъэпкъ кIэ, дин-
кIэ зэщхьэ щы кIы ныгъэр Урысейр зыгъэдахэ, 
нэхъ лъэщ зыщI къарууэ зэрыщытымкIэ фо-
румым къекIуэлIахэр зэакъылэгъу хъуащ. Абы 
и щапхъэщ дзэ Iуэху хэхам нобэ щытлъа гъур: 
динкIи бзэкIи зэтемыхуэ щхьэкIэ къэмынэу, 
ди зауэлIхэм зэ къуэту къэралым и мурадхэр 
ягъэзащIэ». 

ЗэрыжытIауэ, зи гугъу тщIы зэхуэсышхуэр 
махуищкIэ екIуэкIащ. Абы къыщаIэта Iуэху-
гъуэхэм нэхъ куууэ хэгъуэзэну хуейхэм Мус-
лъымэн дин IуэхущIапIэмрэ Ислъам универ-
ситетымрэ я интернет хэщIапIэхэр къагъэщхьэ-
пэ фынущ. 

ЧЭРИМ  Марианнэ. 

Налшык къалэ администрацэм и Iэтащхьэ Ахъуэхъу Таймураз Борис и къуэр дунейм 
зэ рехыжам теухуа хъыбарыр гущIыхьэ тщыхъуащ.

Дунейпсо Адыгэ Хасэр Таймураз Борис и къуэм и Iыхьлыхэмрэ и благъэхэмрэ яхуо-
гузавэ къатепсыха гузэвэгъуэшхуэмкIэ.

Таймураз Борис и къуэр IэщIагъэлI нэсу щытащ, жэуаплыныгъэшхуэ хэлъу, и Iуэхум, 
щалъхуа щIыналъэм яхуэпэжу пэрытащ и IэнатIэм. Абы и гуапагъэр, цIыхухэм щIэгъэ-
къуэн яхуэхъуну хьэзыру, дэтхэнэми бзэ щхьэхуэ къахуигъуэтыфу дунейм зэрытетамкIэ 
къилэжьащ зыхэтхэм, и ныбжьэгъухэмрэ ар зыцIыхуну ди насып кърихьэкIахэмрэ къы-
хуащIу щыта пщIэр. Дунейпсо Адыгэ Хасэм мыхьэнэшхуэ зиIэу къищтэ унафэ хэр сыт 
щыгъуи къыддиIыгъырт.

Ахъуэхъу Таймураз и фэеплъ нэхур игъащIэкIэ ягу илъынущ абы и Iыхьлыхэм, и лэжьэ-
гъухэм, Къэбэрдей-Балъкъэрымрэ адыгэ щыпсэу къэралхэмрэ щыщхэм.

Дунейпсо Адыгэ Хасэ.

Ахъуэхъу Таймураз Борис и  къуэр
Къэбэрдей-Балъкъэр 

Республикэм хэщIы-
ныгъэшхуэ игъуэтащ. 
2026 гъэм накъыгъэм и 
24-м зэуэзэпсэу дунейм 
ехыжащ республикэм 
щыщ къэрал лэжьакIуэ 
цIэ рыIуэ, Налшык къалэ 
округым и щIыпIэ адми-
нистрацэм и Iэтащхьэ 
 Ахъуэхъу Таймураз Бо-
рис и  къуэр.

1971 гъэм ба дзэуэ-
гъуэм и 10-м ар Бахъ-
сэн къа лэм къыщалъ-
хуащ. Нарткъалэ дэт ку-
рыт еджапIэ №1-р ехъу-
лIэныгъэфIхэр иIэу 
къиуха нэужь щIэ тIыс-
хьащ Ломоносов М. В. 
и цIэр зэрихьэу Москва 
дэт къэрал университетым. Ари фIы дыдэу 
1995 гъэм къиу хащ социологие IэщIагъэм- 
кIэ. 2003 гъэм абы етIуанэ щIэныгъэ нэхъыщ-
хьэ «Юриспру денцие» унэтIыныгъэмкIэ щыз-
ригъэгъуэтащ Бэрбэч Хь. М. и цIэр зезыхьэ 
Къэбэрдей- Балъкъэр къэрал университе тым. 
2002 гъэм абы пхигъэкIащ экономикэ щIэ-
ныгъэхэмкIэ кандидат цIэр къыщIыфIаща и 
диссертацэр.

Ахъуэхъу Т. Б. 1996 гъэм IэщIагъэлI пажэу 
лэ жьэн щыщIидзащ «Къэбэрдей-Балъкъэр» 
экономикэ щIыналъэ щхьэхуитым и админи-
страцэм. 1998 гъэм Къэбэрдей-Балъкъэр Рес-
публикэм щыIэ къэрал Налог инспекцэм ира-
гъэблэгъащ.

2002 гъэм къыщыщIэдзауэ абы къулыкъу 
щищIащ Къэбэрдей-Балъкъэр Республикэм 
и налог полицэм и органхэм, иужькIэ Къэбэр-
дей-Балъкъэр Республикэм къэрал кIуэцI 
IуэхухэмкIэ и органхэм. 2004 гъэм щегъэ-
жьауэ абы унафэщI IэнатIэ зыбжанэ щри-
хьэкIащ Урысей Федерацэм и къэрал Налог 
къулыкъущIапIэм и управленэу Къэбэрдей-
Балъкъэр Республикэм щыIэм.

2015 гъэм Ахъуэхъу Т. Б. Къэбэрдей-Балъ-
къэр Республикэм лэжьыгъэмкIэ, цIыхухэр Iэ-
натIэкIэ къызэгъэпэщынымрэ социальнэу 
 къащхьэщыжынымкIэ и министрым и къуэ-
дзэу ягъэуващ, иужькIэ и унафэщIу щы-         

тащ Къэрал казначей-
ствэм и управленэу 
Къэ бэрдей-Балъкъэр 
Республикэм щыIэм. 
2016 гъэм Ахъуэхъу Т. Б. 
ягъэуващ Къэбэрдей-
Балъкъэр Республи- 
кэм и Правительствэм 
и УнафэщIым и къуэ-
дзэу, иужькIэ и япэ 
 къуэдзэу. 2018 гъэм ще-
гъэжьауэ ар лэжьащ 
Налшык къалэ округым 
и щIыпIэ администра-
цэм и Iэтащхьэу.

Ахъуэхъу Т. Б. жыла-
гъуэ-политикэ Iуэхухэми 
жыджэру хэтащ, «Уры-
сей зэкъуэт» Урысейпсо 
политикэ партым и 
ЩIыналъэ Политикэ Со-

ветым и секретарым и къуэдзэу щытащ.
Зыпэрыта IэнатIэ псоми Ахъуэхъу Т. Б. зы-

къыщигъэлъэгъуащ IэщIагъэлI нэсу, цIы-
хугъэшхуэ зыхэлъу. Ар сыт щыгъуи, псом япэ-
рауэ, и щхьэм хуэткIиижт, лэжьыгъэр Iэпэдэ-
гъэлэл имыщIу, зэпIэзэрытт, цIыхухэм яхуэгу-
мащIэт, гулъытэ яхуищIырт.

Ахъуэхъу Таймураз Борис и къуэр гъащIэ-
мащIэт, ауэ а зэманыр абы IуэхуфIхэмкIэ 
 игъэнщIыфащ. Къэбэрдей-Балъкъэрым и 
 къуэ пажэхэм ящыщ зым, щIыхьыр, къалэныр 
япэ изыгъэщу къэгъуэгурыкIуам, цIыху щып-
къэу, дзыхь зэбгъэз хъу ныбжьэгъуфIу щытам 
и фэеплъыр игъащIэкIэ ди гум илъынщ.

КIуэкIуэ К. В., Егоровэ Т. Б., Мусуков          
А. ТI., Къуэдзокъуэ М. М., Васильченкэ               
Д. А., Амщокъуэ Ф.Къ., Быкъыш Р.Хь., Берд 
Хь. А., Быф А. Ж., Геккиев З. Д., Джэш               
В. М., Говоров С. А., Губин Г.С., ГъукIэ А. 
А., Джатэ Р. Хь., Жанатаев С. А., Зумаку-
лов Б. М., Къанокъуэ А.Б., Къардэн М.Н., 
Къуэшро къуэ З. Къ., КIуэкIуэ Ю. А., Къу-
ныжь М. А., Крючков В. Г., Мер Ю. Хъ., 
Мэлбахъуэ Б.Хь., Маслов Н. А., Пэнагуэ            
М. А., Родинэ В. С., Сарбашевэ С. М., Сэхъу-
рокъуэ Хь. Хь., Тату К. Б., Ульбашев М. М., 
Уянаевэ А. М., Федченкэ Л. М., Хьэщхъуэжь 
А. Б., Хъубий М. Б., Щхьэгуэш А. Л.

Ислъамым
и нур
ПлIанэпэр зыгъэхьэзырар

 ЧЭРИМ Марианнэщ.

Къэбэрдей-Балъкъэрым и Муслъымэнхэм я IуэхущIапIэм къыдитащ.

Мэкъуауэгъуэм и 
нэмэз щIыгъуэхэр

Ахъшэ-
мыр

ЖасырМахуэхэр Пщэдджы-
жьыр

Дыгъэр
къыщы-
къуэкIыр

02.41 
02.40 
02.40 
02.39 
02.38 
02.38 
02.37 
02.37 
02.36 
02.36 
02.35 
02.35 
02.34 
02.34 
02.34 
02.34 
02.35 
02.35 
02.35 
02.35 
02.36 
02.36 
02.37 
02.37 
02.37 
02.38 
02.38 
02.39 
02.40 
02.41

Шэджа-
гъуэр

12.14 
12.14 
12.14 
12.15 
12.15 
12.15 
12.15 
12.15 
12.15 
12.16 
12.16 
12.16 
12.16 
12.17 
12.17 
12.17 
12.17 
12.17 
12.17 
12.18 
12.18 
12.18 
12.19 
12.19 
12.19 
12.19 
12.19 
12.20 
12.20 
12.20

04.27 
04.26 
04.26 
04.25 
04.25 
04.25 
04.24 
04.24 
04.24 
04.24 
04.24 
04.24 
04.23 
04.23 
04.23 
04.23 
04.24 
04.24 
04.24 
04.24 
04.24 
04.24 
04.25 
04.25 
04.25 
04.26 
04.26 
04.27 
04.27 
04.28 

Ичын-
дыр

16.17 
16.17 
16.17 
16.17 
16.18 
16.19 
16.19 
16.19 
16.19 
16.19 
16.19 
16.20 
16.20 
16.20 
16.20 
16.21 
16.21 
16.21 
16.21 
16.22 
16.22 
16.22 
16.22 
16.22 
16.23 
16.23 
16.23 
16.23 
16.23 
16.23

19.42 
19.43 
19.44 
19.45 
19.45 
19.46 
19.47 
19.47 
19.48 
19.48 
19.49 
19.49 
19.50 
19.50 
19.51 
19.51 
19.52 
19.52 
19.52 
19.52 
19.53 
19.53 
19.53 
19.53 
19.53 
19.53 
19.53 
19.53 
19.53 
19.53 

1, блыщхьэ
2, гъубж
3, бэрэжьей
4, махуэку
5, мэрем
6, щэбэт
7, тхьэмахуэ
8, блыщхьэ
9, гъубж
10, бэрэжьей
11, махуэку
12, мэрем
13, щэбэт
14, тхьэмахуэ
15, блыщхьэ
16, гъубж
17, бэрэжьей
18, махуэку
19, мэрем
20, щэбэт
21, тхьэмахуэ
22, блыщхьэ
23, гъубж
24, бэрэжьей
25, махуэку
26, мэрем
27, щэбэт
28, тхьэмахуэ
29, блыщхьэ
30, гъубж

21.26 
21.27 
21.29 
21.30 
21.30 
21.32 
21.34 
21.34 
21.36 
21.36 
21.38 
21.38 
21.40 
21.40 
21.41 
21.41 
21.42 
21.42 
21.42 
21.42 
21.43 
21.43 
21.43 
21.43 
21.43 
21.43 
21.43 
21.43 
21.43 
21.43 

Муслъымэнхэм я шхэкIэр 

Хьидышхуэм фIы къытхудэкIуэну!

Хэт «цIыху пэжкIэ» 
узэджэ хъунур?

ФIы и лъэныкъуэкIэ къахощ

ЩIэныгъэлIыр 
зэрагъэукIытар

Псапэ нэщIкIэ муслъымэнхэр зыпежьэ 
Арэфат махуэм хуэзащ ди нобэрей къы-
дэкIыгъуэр. ЩIы хъурейм тет муслъымэ-
ну хъуам пщэдей ягъэлъэпIэну Къурмэн 
Хьидым ипэ къихуэ жэщыр жеиншэу, зэ-
рыпхузэфIэкIкIэ псапэ лэжьыгъэкIэ еп-
хьэкIынри фIыгъуэ къызыпэкIуэнухэм 
ящыщщ. 

МУХЬЭМЭД Бегъымбар лъапIэу щэла-
тымрэ сэламымрэ зэхам ипхъу ФатIимэ и 
цIэкIэ  къурмэн щиукIым, мыр жиIауэ 
 къаIуэтэж: «КъэувыIи, уи къурмэным еплъ. 
Пэжращи, абы и япэ лъы ткIуэпсыр къызэри-
жу, зы гуэныхь къыптемынэу птекIыжынущ. 
УмыщIэу ара мы псэущхьэм илри илъри 
 70-кIэ нэхъ хьэлъэ хъуауэ Къемэт Махуэм 
къигъэзэжу, уи тэрэзэм зэрытралъхьэнур?»

«Ар зэхъулIэнур Мухьэмэд и унагъуэм и 
закъуэ? - щIэупщIащ абдежым щыт Iэл 
Хьудри Iэбу Сэхьид. – Арамэ, фэ ар къэв-
лэжьащ! Хьэмэ Мухьэмэд и унагъуэм и гъу-
сэу, адрейхэми ялъысыну а фIыгъуэр?»

«Мухьэмэд и унагъуэми адрейхэми», - 
 къритащ жэуап щэлатымрэ сэламымрэ зэхам. 

 Диным епха дауэдапщэхэм я нэхъ лъа-
пIэщ Къурмэн Хьидым хуэзэу хьэж зэращIри 
Iэщ зэраукIри. Ахэр хабзэ хъуныр Ибрэхьим-
бегъымбарымрэ абы и къуэ Исмэхьил-бе-
гъымбарымрэ я гъащIэм зэрепхам 
къыхэкIыу, гъэ къэс дэ дигу къыдогъэкIыж 
фIэщхъуныгъэр гум щызыгъэбыдэ зэадэзэ-
къуэм ятеухуа хъыбархэр. Алыхьталэм 
Ибрэхьим лъапIэм и фIэщхъуныгъэр 

 игъэунэхун папащIэ, Ис мэ хьил къурмэн 
ищIыну унафэ къызэрыхуищIар абыхэм нэхъ 
къахэщу щытми, дэ тфIэфу щыгъуазэ зы-
дощI а тIум Чэбэр зэраухуа щIыкIэми, 
иужькIэ хьэжым и Iыхьэ хъужа, Исмэхьил и 
анэ Хьэджэр и сабийр къригъэлын папщIэ, 
Сэфуэрэ Мэруэрэ я зэхуакум къызэры-
щижыхьари. И къуэр зэрылIэм емыплъын 
щхьэкIэт ар и пIэм щIимызагъэр. И анэм 
шэ игъуэтыжын хуэдэу, Зэм-Зэм лъапIэр 
къызыхущIиуда, иджы илъэс 13-м нэса а са-
бий ды дэрат къурмэн ящIын хуейр. 

Алыхьталэм и арэзыныгъэр къэзылъы хъуэ 
цIы хур зэи гугъуехьыншэ хъуркъым. Ауэ и 
Тхьэм фIэщ быдэкIэ бгъэдэтым фIыкIэ зэ-
риIуэтэжынум шэч закъуи хэлъкъым. Ара-
гъэнщ къурмэн дауэдапщэхэм нэхъыбэу 
дызрагъэгупсысыр.

Мыбдежым Исмэхьил и цIэр нэхъ къы-
щыхэдгъэщми, езы Ибрэхьими и ныб-
жьыщIэгъуэм мафIэм хадзауэ щытащ, 
Алыхьыр зэригъэзакъуэр хуамыдэу. Ар 
зыщIа цIыхухэр апхуэдизкIэ зэакъылэгъути, 
уеблэмэ сабий зы щIэмыхъуэ бзылъхугъэхэм 
Ибрэхьим зыхадза мафIэм пхъэ пэралъ-
хьэмэ, щIэблэ ягъуэтыну гугъэрт. Ибрэхьим 
имысыну мафIэм унафэ хуэзыщIа Алыхь 
дыдэрщ сэ жаным Исмэхьил и пщэр пи-
мыупщIыну жезыIари. 

ФIэщхъуныгъэр пхъумэныр зэрымызэште-
гъэур хьэкъ пщещI Къурмэн Хьидым и тхы-
дэм. КъурIэн лъапIэм и псалъэкIэ жыпIэмэ, 
«гугъуехьым тыншыгъуэ къызэрыдэкIуэнур» 
уигу илъу упсэунми утрегъэгушхуэ. 

Ди къыдэкIыгъуэхэм щIэх-щIэхыу зи хъутIбэхэр 
къытед дзэ, Шэджэм ЕтIуанэм дэт мэжджытым и Iимам 
Хъуэ кIуэн Арсен топсэлъыхь «цIыху пэж» жыхуаIэр зи-
щIы сымрэ апхуэдэ узэрыхъунумрэ. 

ЦIЫХУМ хьэл нэхъ дахэу зыхилъхьэфынухэм язщ пэжа-
гъыр. Ар цIыхур здынэсыфыну лъагапIэ нэхъ ин дыдэхэм 
ящыщщ. Пэжагъым и гъуэгум техьар гъуэгу махуэм теу-
ващ. А гъуэгум хэт текIауэ щытми, апхуэдэри щыхупIэм 
хуэ кIуэу аращ. Пэжагъырщ мунафикъ фэрыщIымрэ Iиман 
зиIэмрэ зэрызэхагъэкIыр. Пэжагъырщ зэрызэхэкIынур 
жэнэтым кIуэнумрэ жыхьэнмэ мафIэм хыхьэнумрэ. 

Алыхь лъапIэм КъурIэным щыжеIэ: «Уа Iиман къэзыхьа-
хэ! Алыхьым фыщышыни, пэжыр жызыIэхэм фIэкIа фари-
мыгъусэ». НэгъуэщI щIыпIэ дежи дыщыхуозэ: «Ахэр 
Алыхьталэм пэжу бгъэдэтамэ, езыхэм я дежкIэ нэхъыфIт». 
Бегъымбар лъапIэу щэлатымрэ сэламымрэ зэхам и пса-
лъэу Ибн Мэсхьуд къеIуэтэж: «Шэч зыхэмылъращи, пэжым 
узыхуишэр фIыщ. ФIым узыхуишэри жэнэтращ. ЦIыхум пэж 
фIэкIа жимыIэн щIедзэри, Алыхьым и пащхьэм «сиддикъ» , 
«цIыху пэж» цIэр щегъуэт. ПцIыми узыхуишэр гуэныхьырщ. 
Гуэныхьым узыхуишэр мафIэрщ. ЦIыхум пцIы иупсын щIи-
дзэу щытмэ, пцIы иупсым-иупсурэ, апхуэдэ цIыхур Алыхьта-
лэм и деж пцIыупсу щатх». 

Муслъымэнхэр пэжым дытетыныр мы диным дыкъы-
зыхури джэ хьэл нэхъ дахэхэм ящыщщ. МащIэми куэдми, 
ди гъащIэм сытым дежи пэжагъыр къыщытхэщын хуейуэ 
щытщ. Пэжагъыр зищIысыр пэжыр жыпIэн къудейр ара-
къым. «ЦIыху пэж» жыхуаIэр и псэлъэкIэкIи, и Iуэху щIэ-
кIэкIи, и щытыкIэкIи пэжу щытырщ. ЦIыху пэжщ зыхужаIэр 
Абдул Уахьид ибн Зейд къигъэлъэгъуащ: «ЦIыху пэжыр 
Алыхьым папщIэ ита псалъэм пэжу тетыжырщ». Ибн 
Къэйим и тхылъми щыжеIэ: «Пэжагъыр щыуэ зэтетщ. Япэр 
- уи псэлъэкIэрщ, етIуанэр - уи лэжьыгъэрщ, ещанэр - уи 
щытыкIэрщ». ПсэлъэкIэм хохьэ цIыхум сытым дежи и жьэм 
пэж къыжьэдэкIыныр. Ар зыгуэрым пхуегъэщхьыну щыт-
мэ, гуэдзым щхьэмыжыр къыщыдидзым деж, захуабзэу 
къы зэрыдэкIым хуэдэщ. ЕтIуанэр цIыхур и Iуэху щIэкIэкIэ, 
и лэжьыгъэкIэ пэжагъым тетынырщ. Алыхьталэм цIыхум 
къыхуищIа унафэхэм язщ и къалэнхэр пэжу игъэзэщIэныр. 
ЦIыхум и Iэпкълъэпкъым и щхьэм щиубыд увыпIэм хуэдэщ 
ар. Ещанэр цIыхур и щытыкIэкIэ пэжагъым тетынырщ. И 
гум илъымкIи, наIуэу и IэпкълъэпкъымкIэ къигъэлъагъуэ-
ми ар къыхэщынырщ. 

Си къуэш лъапIэхэ! Нобэ пэжагъ зыхэлъхэм дахуэныкъуэ  
жыпIэмэ, хуабжьу дахуэныкъуэщ. Дахуэныкъуэщ пэжым 
теухуауэ пашэ тхуэхъунухэм, щапхъэ зытетхынухэм. Мус-
лъымэнхэм ди Iуэхур апхуэдэ гуэрым нэса иужькIэ, дэ 
сытым дежи зызыхуэдгъэзэжын, щапхъэ къызытетхын 
диIэщ. Псалъэм папщIэ, щэхьабэ лъапIэхэр. Щэхьабэхэм 
я гъащIэм уриплъэжмэ, пэжагъым теухуауэ куэд щыбгъуэ-
тынущ. «Ахэр Алыхьталэм иузэщIащи, мис абыхэм я гъуэ-
гум фрикIуэ, абыхэм факIэлъыкIуэ», - щIыжиIэр аращ 
Алыхьталэм. 

Щэхьабэхэм диныр пэжкIэ къащтэри, Алыхьымрэ Бе-
гъым бар лъапIэу щэлатымрэ сэламымрэ зэхамрэ еувэлIат. 
Абыхэм яхэлъа пэжагъым хуэдэ зэман блэкIам ущылъы-
хъуэми, щумыгъуэтыну апхуэдэщ. Я IиманкIи, я Iуэху-
щIэкIэкIи, я щытыкIэкIи. 

Щапхъэ жыпIэмэ, щапхъэкъэ ахэр КъурIэным зэрыхущы-
ту щытар. Ахэр ауэ сытми КъурIэным еджэу аратэкъым, 
жэ щым уафэм вагъуэхэр зэрыщылыдым хуэдэу, Алыхьта-
лэм и псалъэхэр я жьэм жьэдэлъу, жаIэм къыхэщу ап-
хуэдэт. Къеджэ къудей мыхъуу, а къызэджам ирилэжьэну, 
ар хьэл ящIыну, зыхалъхьэну хуежьэхэрт. Ахэр КъурIэн ще-
джэм деж, мыр зыхуэгъэзар, Алыхьыр зэпсалъэр сэращ 
жаIэу апхуэдэхэт. «Уа Iиман къэзыхьахэ» жаIэху, я тхьэкIумэр 
тегъэхуауэ едаIуэхэрт. «Иджыпсту Алыхьым зыкъысхуегъа-
зэ, унафэ гуэр къысхуищIынущ, мыр лэжь е мыр къэгъа-
нэ жиIэу», - апхуэдэу егупсысхэрт. 

Бегъымбар лъапIэу щэлатымрэ сэламымрэ зэхам я гъу-
сэу, муслъымэнхэр зэгуэрым къэзэуат гуэрым къикIыжхэрт. 
Жэщу къуэкIий зэв гуэрым деж дыхьахэщ. Бийр и гупэм-
кIэ фIэкIа къабгъэдыхьэфынутэкъым. ЛIыкIуэ лъапIэм 
щэхьабэхэм захуигъазэри жиIащ: «Хэт ныжэбэ плъырынур? 
Хэт дызыхъумэнур?» «Дэ фытхъумэнщ», - жаIащ абыхэм 
яхэт Хьэббадрэ Хьэммаррэ. Арати, а тIур къуэкIий дыхьэпIэм 
деж увахэщ. ТIури нэху щыху дыщысыфынкъым, аращи, 
зыр жэщым и япэ Iыхьэм ирежей, адрейр етIуанэ Iыхьэм 
жеинщ, жаIэу щызэгурыIуэм, япэу жеинур зэхагъэкIын                
хуей хъуащ. «Сэ япэу сыжеинщ, - жиIащ Хьэммар, - уэ 
иджыпсту кIуэи плъыр». Арати, Хьэббад къуэкIий дыхьэпIэм 
деж мэуври, и зэманыр пщIэншэу имыгъэкIуэн щхьэкIэ, 
нэмэз ищIу щIедзэ. «Кэхьф» сурэм къеджэу щытт ар, и 
псэр етауэ. Бийхэм языхэзым нэмэзым тет Хьэббад къызэ-
рилъагъуу, муслъымэнхэр абдежым зэрыдэсыр къыгуры-
Iуащ. И шабзэшэр зэIуидзэщ, Хьэббад тригъапсэри еуащ. 
Модрейми ар техуащ. АрщхьэкIэ и нэмэзыр зэпимыгъэу-
уэ, шабзэшэр къыхичыжри, адэкIэ пищащ. ЕтIуа нэуи, 
ещанэуи къоуэри, тIэуми къытохуэ. Ещанэ уIэгъэм хьэлъэ 
ищIауэ, лъышхуэ зыщIэкI Хьэббад кIуэри и гъусэр къигъэу-
шащ. «Япэ шэр къыщыптехуам щхьэ сыкъыумыгъэушарэ?» 
- жиIэу, Хьэммар къыщыщылъэтым, мыр жэуа пу къритащ: 
«Сэ зы сурэ сыкъеджэрти, абы сыкъы зэ рыхэкIын, ар 
зэрызэпызгъэун къару мы дунейм щызгъуэтакъым. Бе-
гъымбарым къуэкIийр схъумэну унафэ къысхуи щIа-                       
уэ щымытамэ, а нэмэзым сытету сылIам нэхъ къэс щтэ-               
нут». 

Си къуэш лъапIэхэ! А щэхьабэхэр зэджа КъурIэныр нобэ 
дэри тIэщIэлъщ. Дэри абы доджэ. Ауэ абыхэм дэрэ ди Iи-
манкIи ди КъурIэн еджэкIэкIи КъуэкIыпIэмрэ КъухьэпIэмрэ 
зэрызэпэIэщIэм хуэдэу, дызэпэжыжьэщ. Дэ КъурIэн деджэ-
ну нобэ дытIысамэ, телефоныр къыдбгъэдэмылъу хъуну-
къым. Абы зы хъыбар кIапэ кърагъэхьамэ, ди еджэныр 
зэпыуауэ аращ. Зы бэлыхьым дыхэкIыжым хуэдэу, занщIэу 
деджэн хуейщ. Хьэббад шабзэшэкIэ щэ къеуарэ пэт, и 
нэмэзым къытекIакъым. Уеблэмэ къыхэщтыкIакъым, къы-
хичыжурэ и нэмэзыр пищэжащ. Аллахьу Акбэр! Мис аращ 
пэжагъ хъужыр. Ахэр апхуэдэ щIыкIэкIэ КъурIэным бгъэдэту 
щытащ, итыр зрагъэзэщIэным и ужь итхэу. 

Ислъамым и тхыдэм зи цIэр къыхэлыдыкI цIыхушхуэхэм 
ятетхыхьа Аттар Алауддин и «Хъыбархэм» Басри Хьэсэн 
щIэныгъэлIым теухуауэ хъыбар гъэщIэгъуэн куэд ущро-
хьэлIэ. 

ХЬЭСЭН апхуэдизкIэ шыIэныгъэшхуэ хэлъти, адрей 
цIыхухэм нэхърэ нэхъ мыхьэнэншэу зыкъилъытэжырт. Зэ-
гуэрым Даджлы псыежэхым и Iуфэм абы щIалэ гуэррэ 
цIыхубзрэ Iусу къилъэгъуащ, я пащхьэм шагъыр птулъкIэ 
иту. «Еууей, мыгъуэ! - егупсысащ Хьэсэн. - КIуэдащ мы 
щIалэр! Сэ схуэдами, сыт хъунт!»

Асыхьэтым псыежэхым и щIыIум кхъуафэжьей тету къа-
лъэгъуащ. Гу лъыптэу, ар псым щIэтIысыкIырт, исхэр зэрит-
хьэлэнум шэч хэмылъу. Псы Iуфэм Iуса щIалэр къы-
щылъэтщ, псым зыхидзэри, кхъуафэжьейм иса цIыхуиблым 
щыщу хыр къригъэлащ. ИтIанэ Хьэсэн дежкIэ зыкъигъа-
зэри жиIащ: «Сэ нэхърэ ущынэхъ лъагэкIэ, еуэ, ебланэр 
къы хэхыж. Абы щыгъуэми, сэ хыр къезгъэлащ, уэ къебгъэ-
лынур зы цIыху закъуэщ». Хьэсэн ари хузэфIэкIынутэкъым. 

 Тэлай дэкIа нэужь, щIалэм Хьэсэн зыкъыхуегъазэ ар-
гуэру: «Зиусхьэн! Мы цIыхубз къызбгъэдэсыр си анэрщ. 
Мы птулъкIэм итыр псыщ. Мы теплъэгъуэр уэ уагъэунэхун 
папщIэ къагъэхъуауэ аращ». Абдежым Хьэсэн лъэгуа-
жьэмыщхьэу зридзыхри, щIалэм елъэIуащ: «ЦIыхуихыр къ-
ебгъэлакIэщ! КхъыIэ, иджы сэ пагагъымрэ сы-
къызыфIэщIыжынымрэ сыкъегъэл!» «Алыхьым къыпхуищIэ 
уи лъэIур!» - къыжриIащ щIалэм. Хьэсэн тхьэлъэIу зэрыIа-
хар зыхищIащ. Абдеж щыщIэдзауэ, ар апхуэдизкIэ 
зэпIэзэрыт хъуати, хьэ хьэулей къилъагъумэ, мыхэр жиIэрт: 
«Алыхьу си Тхьэ! КхъыIэ, мы хьэ угъурлым и хьэтыркIэ Уи 
пщылIу сыкъэлъытэ!» 

ЦIыхум и узыншагъэр зэтезыкъутэ 
узыфэхэм я нэхъыбэр къызэхэкIыр лъа-
тэм шхын куэдыIуэ зэрыкIуэрауэ хуагъэ-
фащэ щIэныгъэлIхэм.

 
 ЗЭГУЭРЫМ Бегъымбар лъапIэу щэла-

тымрэ сэламымрэ зэхам Мысыр пащты-
хьым тхыгъэ хуигъэхьати, модрейм жэуап 
къыщритыжым, тыгъэ зыбжанэ къыдыщIи-
гъуащ: дохутыр, Iэпыдзлъэпыдз хъуну 
цIыхубз, дохутыр. Бегъымбар лъапIэу щэла-
тымрэ сэламымрэ зэхам тыгъэр къезы-
гъэхьами къэзыхьами фIыщIэ яхуищIри, 
жиIащ: «Iэпыдзлъэпыдз дыхуейщ, хьэщIэхэр 
зыхуей хуэдгъэзэн папщIэ. Шыдым хьэлъэ 
къредгъэшэкIынщ. Ауэ дохутыр дыхуэны-
къуэкъым». 

 АрщхьэкIэ дохутырым кIуэжын идакъым, 

и пащтыхьым апхуэдэ унафэ къызэры хуи-
щIам къыхэкIыу. Апхуэдэу щыхъум, узэры-
хуейм хуэдизрэ щыIэ жраIэри, ар зэман 
 хъарзынэкIэ муслъымэнхэм къахэнащ. Ма-
хуэ гуэрым дохутырыр Бегъымбар лъапIэу 
щэлатымрэ сэламымрэ зэхам деж кIуэри, 
жриIащ: «Илъэс хъуауэ сывдопсэури, и 
узыншагъэм теухуауэ зы цIыху къызбгъэ-
дыхьэу къысхуэтхьэусыхакъым. Уеблэ мэ си 
щхьэр, си дзэр е си лъатэр мэуз зыми 
къыз жиIакъым». 

«Абы и щхьэусыгъуэр мыращ, - жиIащ 
Бегъымбар лъапIэу щэлатымрэ сэламымрэ 
зэхам. - Ахэр мымэжэлIауэ шхэну зэи тIы-
сыркъым, щышхэкIи ирагъэлейркъым, сыт 
щыгъуи лъатэм и Iыхьэ гуэр нэщIу къа гъанэ». 

 «Узахуэщ, - жиIащ дохутырым, - апхуэдэу 
фIэкIа умышхэмэ, зэи уз къоуэлIэнукъым». 

КъБКъУ-м и «Альтаир» 
студент центрым ще кIуэ-
кIащ «Лъэпкъхэм я къа рур 
- я зэныбжьэгъугъэрщ» 
фо румыр. Ар хуэгъэпсат 
Урысейм и лъэпкъхэм я 
зэкъуэтыныгъэм и илъэ-
сым. Студенти 100-м               
щIигъу, КъБКъУ-м Дуней-
псо егъэджэныгъэмкIэ и 
еджапIэ нэхъыщхьэм ще-
джэ, къэрал 34-м я лIы-
кIуэхэри хэту, щызэхуэса 
зэIущIэм щытепсэ лъы-
хьащ тхыдэ фэеплъыр             
хъу мэным, лъэпкъхэм я 
щэнхабзэ зэпыщIэныгъэ-
хэр гъэбыдэным, цIыхухэм 
я зэхущытыкIэхэр зэгъэ-
кIу ным теухуауэ щIалэ-
гъуа  лэм я пщэ къы дэхуэ-
хэм.

КЪЫЗЭХУЭСАХЭМ пса-
лъэ гуапэкIэ захуигъэзащ 
Къэбэрдей-Балъкъэрым 
лъэпкъ Iуэхухэмрэ жыла- 
гъуэ проектхэмкIэ и минист-
рым и къалэнхэр зыгъэза-
щIэ Гергоков Джамбулэт. 
Абы и гугъу ищIащ тхыдэр 
хъумэным ехьэлIа щхьэ-
хуэныгъэхэм икIи къи-
гъэлъэгъуащ лъэпкъ зэп сэ-
лъэныгъэр, зэпыщIэныгъэр 
гъэбыдэнымкIэ студентхэм 
мыхьэнэшхуэ зэраIэр.

- Дэтхэнэ лъэпкъми и 
тхыдэм напэкIуэцI гугъухэр, 
гуауэхэр хэтщ, ахэр дигу 
илъу, блэкIам дерс къыхэт-
хыу адэкIэ дыкIуэн хуейщ. 
Тхыдэ Iуэхум зэи урисон-
дэджэр хъунукъым, ар зы-
щIэхэм яхуэддэнукъым. 
ЩIалэгъуалэр мыпхуэдэ 
форумхэм хэту, а лъапIэны-
гъэхэр я гъуазэу, ди къэра-
лым и сэбэп зыхэлъхэм я 
хъумакIуэу къэхъун хуейщ. 
А IуэхумкIэ къалэн щхьэхуэ 
яIэу къызолъытэ хамэ къэ-
рал студентхэм. Фэ Уры-
сейм теухуа хъыбар пэжхэр, 
захуэхэр фи къэралхэм фо-
хьыж, къэралитIым я зэ-
хуаку фыдэткIэрэ лъэпкъ-
хэм яку дэлъ зэхущы ты-
кIэхэр фогъэбагъуэ, нэхъы-
фIымрэ нэхъ екIумрэ 
фо гъэкIуатэ. Абы къы хэ-
кIыу, дэтхэнэми фи пщэ 
дэлъ жэуаплыныгъэр зы-
щывмыгъэгъупщэ, - жиIащ 
Гергоковым.

Зэхуэсым хэтхэм захуи-
гъэзащ КъБКъУ-м ЩIалэ-
гъуалэ политикэмкIэ, гъэ-
сэныгъэ лэжьыгъэмрэ со-
циальнэ IуэхухэмкIэ и про-
ректор Нэзрэн Беслъэн. 
Абы къыхигъэщащ универ-
ситетри граждан Iуэху еп-
лъыкIэмрэ хэкупсагъэмрэ 
щызэфIэувэ щIыпIэу зэ-
рыщытыр:

- Зэкъуэтыныгъэр, зэдэ Iэ-

Къэбэрдей-Балъкъэр къэрал универси-
тетым ПравэмкIэ, экономикэмрэ финанс-
хэмкIэ и институтым и еджакIуэхэр хэтащ 
икIи текIуэныгъэхэр щызыIэрагъэхьащ 
Кавказ инвестицэ форум-2026-м (КИФ).

АБЫ щызэхуэсащ унэтIакIуэхэр, «Кадры 
для международного предпринимательства 
и экспорт образования» проектым и куратор-
хэр, Урысей Ипщэм и экономикэ утыку нэ-
хъыщ хьэм Къэбэрдей-Балъкъэрым и цIэр 
и ну щызыгъэIуа студентхэр.

Минеральные Воды къалэм «Росконгресс» 
фондым къыщызэригъэпэща  форумыр фе-
деральнэ мыхьэнэ зиIэ зэхыхьэт.  Абы ди 
универитетым и институтым егъэджэныгъэр, 
щIэныгъэр, хьэрычэт Iуэхур зэрызэпхар, 
зэрызэдагъэлажьэм и Iэмалхэр утыку къыщ-
рихьэфащ. ЩIалэгъуалэм яхухэха махуэм 
нэхъыщхьэу зытепсэлъыхьар щIыналъэм и 
хьэрычэт Iуэху щIэкIэм, щытыкIэм зэманым 
зэрызыдихъуэжырщ. 

ИПЭиФ-м и унафэщI Мэшыкъуэ Еленэ 
къыхигъэщхьэхукIащ щIалэгъуалэм къыщIа-
гъэкIыр ящэфу зрагъэсэнымкIэ апхуэдэ 
Iуэхухэм яIэ мыхьэнэр.

«КИФ-м фыхэтмэ, федеральнэ утыкум 
университетым и лIыкIуэ фыщохъу. Ди 
гупым къигъэлъэгъуащ мы Iуэхум фIыуэ 
зэрыхуагъэхьэзырымрэ лъэпощхьэпохэр 
къызэранэкIыу лъагапIэхэм зэрынэ сы фым-
рэ. КъБКъУ-р сыт щыгъуи гъуазэ фхуэхъу-
нущ фи жэрдэмхэм гъуэгу ягъуэтын, утыкуш-
хуэхэм ифхьэн папщIэ», - къыхигъэщащ 
Мэшыкъуэ Еленэ.

КИФ 2026-м кърикIуахэм япкъ иткIэ инс-
ти тутым и студентхэм зэпеуэ зыбжанэм 
бжьыпэр щаубыдащ.

«Биз.Квиз: гупсысэхэм я щIыналъэ» унэ-
тIыныгъэми япэ увыпIэр къыщызыхьа,                
КъБКъУ-м и студент-экономистхэм гуп зэ-
хьэзэ хуэм хьэрхуэрэгъухэм Iэмал къыщыхуа-
гъэнакъым. ЩIыхь тхылъхэмрэ кубокрэ къы-
хуа гъэфэщащ Мыщхъуэжь Темболэт, Чэрим 
Алинэ, Доткъул Саидэ, Шыбзыхъуэ Инал, 
Мэрзей Астемыр, ГъукIэ Астемыр, Шыбзы-
хъуэ Алисэ, Сыжажэ Олег сымэ. Щхьэза-

къуэ зэпеуэм фIы дыдэу зы къы щи гъэлъэ-
гъуащ Джаппуевэ Залинэ.

«Экономикэ щхъуантIэ» унэтIыныгъэм 
етIуанэ увыпIэр къыщахьащ «ЭкоКавказ Аг-
роХаб» проектым елэжьа «Горный градиент»  
гупым. КъБР-м и фермер цIыкIухэм къыщIа-
гъэкIхэр щащэн щIыпIэхэр къызэгъэ пэ-
щыным теухуауэ IэщIагъэлI ныбжьыщIэхэм 
къыхалъхьар ягу дыхьащ къэпщытакIуэхэм.  
Абы елэжьащ Мэрзей Астемыр, ГъукIэ 
Астемыр, Чыл Къантемыр, Бауаевэ Алинэ, 
Узденовэ Камиллэ, Сыжажэ Олег. 

 «IT-р - щэнхабзэм папщIэ» унэтIыныгъэм 
ещанэ увыпIэр щызыIэрагъэхьащ «Точка 
роста Кавказа» стартапхэм я зэпеуэм  «Код 
Кавказа. Живая история» лэжьыгъэр щызы-
гъэлъэгъуа «Лаборатория наследия» гупым. 
Абы елэжьащ Шыбзыхъуэ Иналрэ Шыбзы-
хъуэ Алисэрэ.

Зэпеуэм и финалым кIуащ «Миллер» гу-
пым (Къардэн Мадинэ, Геккиевэ Джамилэ, 
ЗекIуэрей Иннэ) и «Ин Сууу» проектыр, Мыщ-
хъуэжь Темболэт и«Этнодеревня и экоту-
ризм» проект щхьэхуэр.

«Ди дежкIэ мыхьэнэшхуэ иIэщ студентхэм 
я проектхэр апхуэдэ утыкушхуэм зэрыща-
гъэлъэгъуэфым, - къыхигъэщащ Экономи-
кэмрэ учет-аналитикэ хъыбарегъащIэ систе-
мэхэмкIэ кафедрэм и егъэджакIуэ нэхъыжь 
Абанковэ Эммэ. - Мыбдежым абыхэм я лэ-
жьыгъэхэр щалъагъу IэщIагъэлIхэм, влас-
тым и лIыкIуэхэм, щIэныгъэлIхэм, феде-
ральнэ мардэм къитIасэ зэпыщIэныгъэ 
 ягъуэт. ЩIалэхэр фIы дыдэу пэлъэщащ: ин-
ститутыр фIы и лъэныкъуэкIэ утыку кърахьа 
къудейкъым, атIэ теориер хьэрычэт Iуэху 
нэрылъагъу хъунымкIэ проектхэр зэращIыф-
ри наIуэ къащIащ. Гуапэщ къэпщытакIуэ гу-
пым студентхэм я лэжьыгъэм и кууагъыр, 
къэхутэныгъэхэм я щхьэпагъыр, ди гупхэр 
фIыуэ зэрылэжьар къызэрыхагъэщар».

Форумым хэта псори ирагъэблэгъащ Уры-
сейм ЩIэныгъэхэмкIэ и академием хэт, про-
фессор Клейнер Георгий и унафэм щIэт, 
Системэ анализымрэ прогнозированэмкIэ 
центрым щеджэну.

IЭРЫС  Iэсият. 

пыкъуныгъэр, жэуаплыны-
гъэр сыт хуэдэ зэманми ди 
лъэпкъхэм сэбэп къахуэ- 
хъуащ лъэпощхьэпо нэхъ 
гугъу дыдэхэр къызэ ра нэ-
кIынымкIэ, ипэкIэ кIуэ-
тэнымкIэ. Нобэ а лъапIэны-
гъэхэр лъабжьэ быдэу 
 къо нэ жылагъуэм и зыу-
жьыныгъэм, къэралыгъуэр 
гъэ  быдэным, щэнхабзэ 
щIэиныр хъумэным теу-
хуауэ. Ди университетыр 
егъэ джэныгъэмрэ щIэны-
гъэмкIэ центр къудейкъым, 
атIэ граждан Iуэху еплъыкIэр 
щызэфIэувэ, къэралым и 
тхыдэм пщIэ щыхуащI щIы-
пIэщ, - къыхигъэщащ Нэз-
рэн Беслъэн.

Урыс тхыдэмрэ щэнхаб-
зэмкIэ «Вече» жылагъуэ зэ-
гухьэныгъэм и унафэщI 
Литвинов Роман урысей 
жылагъуэм и зэкъуэтыны-
гъэм и зэхэлъыкIэм теухуа 
и гупсысэхэмкIэ ядэгуэшащ 
къызэхуэсахэм:

- Урысейм къару хуэхъур 
исхэр зэдэпсэуфынырщ, зэ-
гурыIуэфынырщ, абы щы-
гъуэми, дэтхэнэми и лъэпкъ 
зэхэщIыкIымрэ щэнхабзэ 
нэщэнэ телъыджэхэмрэ 
ихъумэу. Дызэрызэ мыщ-
хьыр гугъуехькъым, атIэ ди 
мылъкущ икIи ди фIагъщ. 
Мы форумыр Урысейм и 
лъэпкъхэм я зэкъуэтыны-
гъэм и илъэсым екIуу хоза-
гъэ. Мыхьэнэшхуэ иIэщ 
мыпхуэдэ зэхуэсышхуэхэм 
щIэм, фIым, хэхъуэм теухуа 
гупсысэщIэхэмрэ еплъы-
кIэщIэхэмкIэ утыку къыщра-
хьэным. Сыт щхьэкIэ жы-
пIэмэ, дэ псоми ди къежьа-
пIэр зыщ, абы къыхэкIыу ди 
къэралым и къэкIуэнур зи 
IэмыщIэ илъыр дэращ.

ЗэIущIэм гулъытэ хэха 
щыхуащIащ щIэуэ къызэIуа-

ха стендитIым. Япэр, «Уры-
сей Федерацэр» - субъект 
89-рэ зиIэ щIыналъэм, 
лъэпкъи 190-м щIигъум я 
зэ хуэдэ унэм и теплъэ нэ-
рылъагъут.  ЕтIуанэр, 
 «Гъунапкъэншэ КъБКъУ - 
студентхэм я географием» 
зыфIащам къыщыгъэлъэ-
гъуат университетым дуней 
псор къызэрызэщIиубыдэр, 
къэрал 34-м я лIыкIуэхэр 
зэрыщеджэр.

Форумым хыхьэу екIуэ-
кIащ тхыдэ щIэныгъэхэмкIэ 
кандидат, КъБКъУ-м Все-
общэ тхыдэмкIэ и кафед-
рэм и доцент, «Смыслы 
Кавказа» лабораторэм и 
унафэщI Тумэ Аскэр и лек-
цэ. «БлэкIа жыжьэмрэ Кав-
каз Ищхъэрэм и тхыдэ фэе-
плъым ехьэлIа Iуэхухэмрэ» 
темэр къызэхуэсахэм хуаб-
жьу яфIэгъэщIэгъуэн  хъуащ 
икIи купщIафIэу тепсэ лъы-
хьащ.

Лекцэ нэужьым, абы щIэ-
сахэр практикэ лэжьыгъэм 
хуэкIуащ: модераторхэм я 
унафэм щIэту, гуп-гупурэ 
студентхэм зэхалъхьащ 
лъэпкъ зэгурыIуэныгъэр 
гъэ быдэным, щэнхабзэ зэ-
пы щIэныгъэм зегъэу жьы-
ным хуэунэтIа унафэхэм я 
проектхэр. Абы яхэтт уни-
верситетым щрагъэкIуэ-
кIын хуейхэри, республикэм      
къы щызэгъэпэщыпхъэхэ-                  
ри.

Форумым хэтахэмрэ хьэ-
щIэхэмрэ еплъащ «КъБКъУ-р  
къэзыуха, и студент цIэ ры-
Iуэхэр» гъэлъэгъуэныгъэм, 
абы я хъыбар щаIуатэрт 
лъэпкъ зэмылIэужьыгъуэ-
хэм къахэкIахэу университе-
тым, къэралым я зыу жьы-
ныгъэм зи гуащIэрэ зэчий-
рэ хэзылъхьэхэм. 

ДАРИЙ  Дахэнур. 

Ткаченкэ Андрей и цIэр зе-
зы хьэ сурэтыщI гъуазджэ-
хэмкIэ музейм мы махуэхэм 
щокIуэкI Ставрополь щыщ, 
Урысейм и СурэтыщIхэм я 
зэгухьэныгъэм хэт Ефимо-
вэ Екатеринэ и гъэлъэ-
гъуэныгъэ. «Дорога домой» 
зи фIэщыгъэ выставкэр на-
къыгъэм и 14-м къызэIуахащ 
икIи тхьэмахуитIкIэ екIуэ-
кIынущ. 

ГЪЭЛЪЭГЪУЭНЫГЪЭМ су-
рэ  ты щIым утыку къыщри-
хьащ живопись, графикэ лэ-
жьыгъэхэр. Абы хэлъ Iэдакъэ-
щIэкIхэм щыщ куэд Санкт- 
Петербург къалэм дэт, 
иджырей гъуазджэмкIэ «Арт-
муза» музейм 2021 гъэм ще-
кIуэкIа «Город, где мы» гъэ-
лъэгъуэныгъэм хэтащ. 

Къыхэбгъэщмэ, мы гъэ-
лъэгъуэныгъэр ирагъэжьащ 
2024 гъэм. Абы лъандэрэ 
лэжьыгъэхэм къахэхъуащ, су-
рэтыщIым и Iуэху бгъэ ды хьэ-
кIэ-Iуэху еплъыкIэр, и Iэза-
гъэр нэхъри наIуэ къащIу. 
Екатеринэ и IэдакъэщIэкIхэм 
ящIэлъ гупсысэ нэхъыщхьэр 
фIыуэ илъагъу и къалэращ, 
абы и унэ фэтэр куэду зэ-               
хэтхэрщ, дызрикIуэ гъуэгу-
хэмрэ къызэднэкI лъа гъуэ-
хэмрэщ. Екатеринэ и саби- 
и гъуэм  хуезыгъэхъуэпсэ- 
кIыж гуэрщ къалэр: ар 
гит арэм и макъырщ, къалэм 
щыкуэд  джэ духэмрэ ахэр зы-
гъашхэ цIыхуфIхэмрэщ. Гъуэ-
гур - псэм щыщIэм, дунейм 
цIыхур зэрыщыпсэум, блэ-
кIамрэ къэкIуэнумрэ, нэ-        
гъуэ щI хэми уезыгъэгупсысщ. 
Ауэ Екатеринэ и лэжьыгъэхэм 
 къалэр щывэржьэркъым, атIэ 
зэманыр къэувыIауэ псори 
 сабырми ярейщ. Дыкъы зы-
щIэувыIыкIыу зытплъыхьыну, 
къызэрыгуэкIыу къытщыхъу-
хэм дахагъэ хэтлъэгъуэну 
 дыкъыхуриджэ хуэдэщ. Уеб-
лэмэ фIыуэ дызыщыгъуазэ 
макъхэр зэхэтхынкIэ, тфэфI 
мэ гуакIуэхэр къытщIихьэнкIэ 
мэхъу. Екатеринэ и дежкIэ 

Тырныауз къалэм щыщ Атмурзаевэ Жан-
нэ редакцэм къытхуигъэхьа тхыгъэр теу-
хуащ и узыншагъэр зэфIэувэжынымкIэ 
сэбэп къыхуэхъуа дохутырым. 

«НАЛШЫК къалэ дэт Республикэ клиникэ 
сымаджэщым и неврологие къудамэм сы-
щIэхуащ мы гъэм и мэлыжьыхь мазэм. Сымы-
гъэщIэгъуэн слъэкIакъым абы и лэжьакIуэ-
хэм зыпэрыт Iуэхум хуаIэ бгъэдыхьэкIэр. 
ШыIэныгъэшхуэ яхэлъу я къалэныр нэгъэ -
сауэ зыгъэзащIэ гупщ. 

Псом хуэмыдэу фIыщIэ хуэсщIыну сы -                     
хуейт сэ къызэIэза Чэтыкъуэ Динарэ Хьэсэн-
бий и пхъум. Зыпэрыт IэнатIэм хуэфэщэн 
щIэныгъи Iэзагъи бгъэдэлъщ а бзылъху-        
гъэм. И нэIэ щIэт дэтхэнэ зыми гулъытэ                            
хуищIу, гукIи псэкIи хуэгумащIэу, и узынша-
гъэр зэрефIэкIуэжым щыгуфIыкIыу щытщ. 
КъуихьэлIэ хущхъуэхэм къадэкIуэуи, и псалъэ 
гуапэхэмкIи гукъыдэж къыпхилъхьэжу ап-
хуэдэщ Динарэ. Шэч хэмылъуи, «IэщIагъэм 
къыхуигъэщIащ» зыхужаIэр а бзылъхугъэм 
хуэдэхэрщ. Нэхъыщхьэращи, дохутыр нэ -         
сым хэлъын хуей хьэл псори дыболъагъу Чэты-
къуэм: Iэзагъышхуэ бгъэдэлъщ, гуапэщ, гу-
мащIэщ, гущIэгъулыщ. 

Чэтыкъуэ Динарэ сохъуэхъу зыпэрыт Iэна-
тIэм ехъулIэныгъэхэр щиIэу, и лэжьыгъэм и 

«Меганом» творческэ индуст-
риехэмкIэ академием Кърымым 
къыщызэригъэпэща зэхыхьэ иным 
хэтащ «Урысейр Iэмалхэм я къэ-
ралщ» президент платформэр къэ-
зыуха IэщIагъэлIи 100-м щIигъу. 
Къэбэрдей-Балъкъэр Республикэм 
и лIыкIуэу зи гугъу тщIы проектым 
зыкъыщигъэлъэгъуащ КъБКъУ-м и 
студент Iэрэмысэ Заурбэч. Абы щы-
зэхуэсат президент платформэм 
жыджэру щылэжьахэу «Профраз-
витие», «Флагманы образования», 
«Центры компетенций», «ТопБЛОГ», 
«Я - профессионал», «Территория 
новых возможностей», нэгъуэщI 
унэтIыныгъэхэми хэта амбасса-
дорхэр, трекерхэр, IэщIагъэлIхэр. 
Платформэр къэзыухахэр дяпэкIэ 
зэлэжьынухэмкIэ зыщIагъэкъуэну, 
Урысейм и IэщIагъэлI ныбжьы-
щIэхэм я Iэзагъым зрагъэу жьыну, 
IэщIагъэ лъагъуэ трагъэхьэну аращ 
я мурадыр къызэгъэпэщакIуэхэм. 

IЭЩIАГЪЭЛI ныбжьыщIэхэмрэ 
щIа лэгъуалэ зэгухьэныгъэхэм я па-
шэхэмрэ егъэджэныгъэ, социальнэ 
жэрдэмхэм зрагъэужь, президент 
платформэм и экосистемэмрэ 
 еджапIэр къэзыуххэм зэрызыщIа-         
гъакъуэ ухуэкIэмрэ егъэфIэкIуэным-
кIэ дэIэпыкъуэгъу мэхъу.

- Президент платформэр щIэдза-
пIэ пхуэхъу, гъуэгур уигъэлъагъу 
 къудейкъым, атIэ цIыхум и зэфIэ-
кIым адэкIэ щыхигъэхъуэфын, зы-
щиу жьын щIыпIэ мэхъу. «Меганом»-м 
и гъусэу дэ къызыдогъэпэщ пре-
зидент платформэр къэзыухахэм я 
проектхэр адэкIэ гъэкIуэтэнымкIэ, я 

Кулиев Къайсын и цIэр зезыхьэ 
Балъкъэр къэрал драмэ театрым 
накъыгъэм и 15-м щекIуэкIащ ба-
лъкъэр цIыхубэ уэрэдыжьхэм я 
фестиваль-зэпеуэ, КъБР-м щIыхь 
зиIэ и артист, КъШР-м и цIыхубэ 
артист, уэрэджыIакIуэ Iэзэ, ма-
къамэр зи Iэпэгъуа, IуэрыIуатэдж 
Отаров Омар и фэеплъу. КъБР-м 
ЩэнхабзэмкIэ и министерствэм 
пшыхьыр къызэригъэпэщащ уэ-
рэджыIакIуэ цIэрыIуэр къызэ-
ралъхурэ илъэси 110-рэ щрикъум 
ирихьэлIэу.

ТЕАТРЫМ и пэIущIэ пэшым дап-
хъэ щагъэуват цIыхубэм я узэ-
щIакIуэ Отаров Омар и гъащIэм-      
рэ и гуащIэмрэ ятеухуа тхылъхэр, 
уэрэджыIакIуэм и тхыгъэхэр, и 
 унагъуэм, и лэжьэгъухэм, ныб- 
жьэгъухэм щIыгъуу траха сурэтхэр 
щызэхуэхьэсауэ. Абыхэм язт Ота-
ров Омар къызэралъхурэ илъэс  
85-рэ щрикъум ирихьэлIэу «Эльб-
рус» тхылъ тедзапIэм къыдигъэкIа 
 «Карачаево-балкарские народные 
песни» (уэрэди 100) тхылъыр, но-
тэхэмрэ псалъэхэмрэ щIыгъужу. 

КъБР-м щэнхабзэмкIэ и министр 
Къумахуэ Мухьэдин фестивалым 
зыкърезыгъэхьэлIахэм фIэхъус 
 гуапэ ярихащ икIи зэхуэсахэм ягу 
къигъэкIыжащ Отаров Омар и 
 гъащIэмрэ и лэжьыгъэмрэ. 

Отаров Омар 1916 гъэм накъы-
гъэм и 10-м Гирхожан къуажэм 
къы щалъхуащ. Пасэу зи анэр 
 ду нейм ехыжа щIалэ цIыкIур 
лъэпкъ IуэрыIуатэм щIэзыпIыкIар и 
адэ Магомедщ. Аращ Омар 
цIыхубэ уэрэдыжьхэмрэ макъамэ-
хэмрэ гукIэ хъумэным хуэзыгъэ-
сар. 

1938 гъэм ар хагъэхьащ Къэбэр-
дей-Балъкъэрым уэрэдымрэ къа-
фэмкIэ и къэрал ансамблым. Ар 
абы хэтащ уэрэджыIакIуэу. Иужь-
кIэ республикэм и радиомрэ те-
левиденэмрэ я хорым  щыхэтам, 
Отаровым и уэрэд жыIэкIэмрэ и 
макъымрэ цIыхубэр дахьэхыу, 
лъэпкъ IуэрыIуатэм тхыдэ фэеплъ 
мыхьэнэ зэриIэр и лъэпкъэгъухэм 
захригъащIэу, абы пщIэ хуа щIы-
ным къыхуриджэу щытащ. И 
лъэпкъым и блэкIар, балъкъэр, 
къэ рэшей лIыхъужьхэм я IуэхущIа-
фэхэр къыхощыж абы игъэза  -          
щIэу щыта уэрэдхэм. 

Омар жиIэрт уэрэдым къри-

гъэлауэ, Азие Курытым балъкъэр-
хэр щыщыIа илъэсхэм. Омар къы-
щыхъурт уэрэд жиIэн зэрыщигъэту 
псэуни щигъэтыну. Апхуэдэуи 
 хъуащ. Радиом и хорыр зэбгра-
гъэкIыжа нэужь, куэд мыщIэу ар 
дунейм ехыжащ. Омар хуабжьу 
 къехьэлъэкIат уэрэджыIакIуэ цIэ-
рыIуэхэр зыхэта гупыр лейуэ къы-
зэралъытар. 

Омар и псалъэ Iущхэм и лъэп-
къэгъухэр щIэдэIурт. НэхъыщIэхэр 
зыхищIыкIырт, пщIэ яхуищIырт, 
фIыуэ илъагъурт, игъэлъапIэрт. 
Абы сыт щыгъуи сабийхэр игъа-
сэрт Iейм фIыкIэ пэджэжыну, и 
цIыхубэ уэрэдхэмкIэ ар жылагъуэ 
Iуэхухэми хэлIыфIыхьырт, гъащIэр 
фIыуэ ялъагъуну цIыхубэр къы-
хуриджэу.

Музыкэ щIэныгъэ имыIами, абы 
уэрэдхэр ныкъусаныгъэншэу зэ-
хилъхьэрт. ЦIыхубэ хорхэм я съезд 
Москва щыщекIуэкIам, компо зитор 
цIэрыIуэ Шейблер Трувор тригъэ-
чыныхьри, Отаровыр абы ягъэ-
кIуат.

80-90 гъэхэм ар уэрэджыIакIуэ 
пашэу къалъытэрт. Абы езым 
уэрэд куэд зэфIигъэувэжат. Лэ-
жьыгъэшхуэкъэ мыр: зэман кIэ-
щIым къриубыдэу, Омар радиом        
и хорым и гъусэу уэрэд 500-м          
щIигъу иригъэтхат, дзапэ уэрэду 
щы тауэ е ящыгъупщэжыпауэ къи-
гъэ щIэрэщIэжауэ. 

Омаровым и цIэр зэрехьэ Къэщ-
къэтау къуажэм ГъуазджэхэмкIэ и 
сабий школым, Iуащхьэмахуэ 
 районым и лъахэхутэ музейм. Абы 
и гъащIэр и щапхъэщ гъуазджэм, 
щэнхабзэм, и лъэпкъэгъухэм 
яхуэлэжьэным. 

Пшыхьыр ягъэдэхащ КъБР-м и 
Музыкэ театрым и хорым, «Бал-
кария» IуэрыIуатэ къэфакIуэ ан-
самблым, уэрэджыIакIуэхэу Жу-
боев Жамболэт, Жабоевэ Зами- 
рэ, Атмурзаевэ Танзиля, Холамха-
нов Къайсын, Занкишиев Марат, 
нэгъуэщIхэми. Районхэм щекIуэкIа 
зэпеуэхэм щытекIуа ансамблхэм-
рэ уэрэджыIакIуэ щхьэхуэхэмрэ 
фестивалым щагъэзэщIащ цIыху-
бэм псэкIэ къагъэщIа, нобэм къа-
хьэса уэрэдхэр. ЭкранымкIэ къа-
гъэ лъэгъуащ Отаровым уэ рэ-
дыжьхэр игъэзащIэу траха теле-
нэтынхэм я пычыгъуэхэр. 

ТЕКIУЖЬ Заретэ. 
Сурэтыр Къарей Элинэ трихащ. 

Унэм  ухуэзышэж  гъуэгу

Ткаченкэ Андрей и цIэр зе къызэрыгуэкI Iуэхущ нэхумрэ 
ныбжьымрэ «зэрызэдэджэ-
гур», нэгъуэщIым гу зылъи-
мытэу зыблэкIынкIэ хъунур 
нэ Iурыту къэгъэлъэгъуэныр…

Гъэлъэгъуэныгъэр къы щы-
зэIуах зэIущIэм къы щы щып-
салъэм, КъБР-м и Сурэ тыщI-
хэм я зэгухьэныгъэм и уна-
фэщI Къаныкъуэ Жаннэ къы-
хигъэщащ илъэситI ипэ 
зри гъэцIыхуа, бзылъхугъэхэм 
ятеухуа выставкэ Налшык 
къэзышауэ щыта Екатеринэрэ 
абырэ щIэх-щIэхыурэ зэрызэ-
пса лъэр, ИнтернеткIэ зэры-
зэрыщIэр. 

- Илъэситху хъуауэ Худо-
жест вэхэмкIэ Урысей акаде-
мием и гъусэу сурэтыщI ныб-
жьыщIэхэм я зэхьэзэхуэ идо-
гъэкIуэкI. Мис абыхэм ящыщ 
зым щытекIуауэ щытащ Катя. 
Сыт хуэдэу сыгуфIат илъэс 
кIуам и кIэуххэм Катя къы-
щитхам щэнхабзэ IуэхухэмкIэ 
къулей ди республикэм и Iэда-
къэщIэкIхэр къишэмэ и гуа-
пэу. СурэтыщI гъуазджэхэм-
кIэ музейм Iуэхур къы д ди-
Iыгъри, нобэрей Iуэхур 
 къызэгъэпэща хъуащи, ды-
що гуфIыкI, - жиIащ Жаннэ. - 
Мы гъэлъэгъуэныгъэр тIууэ 
зэхэбгъэщхьэхукI хъунущ: япэ 
пэшым щытлъагъур гъуэгущ, 
етIуанэр – къалэм, фэтэр 
 куэду зэхэт унэхэм, щIыхьэ-
пIэ-щIэкIыпIэхэм, абыхэм ды-
зыщрихьэлIэ джэдухэм… Су-
рэ тыщI зэчиифIэм зэрихьэлу, 
нэгъуэщIхэр «зыхуэдэгу» да-
хагъэр Катя илъагъу къудей-
къым, псэкIэ зыхещIэри, ар 
дэри и IэрыкI гъэщIэгъуэнхэм-
кIэ къытпкърегъэхьэ. Живо-
писымрэ графикэмрэ хуэIэ-
кIуэ лъакIуэщ ди хьэщIэр, ауэ 
иужьрейм ар зэрелэжьыр Iэ-
мал гъэщIэгъуэнщ: сурэтхэр 
зытрищIыхьыр пхъэ зэрахъуэ 
тхылъымпIэ пхъашэращ. Ар 
икъукIэ гугъущ, лэчыр щып-
хуэху уи Iэхэр трех. Ауэ Катя ар 
фIэфIщ, къохъулIэри, дяпэ-
кIи хущIемыгъуэжу апхуэдэ 
лэжьыгъэхэмкIэ дигъэгуфIэ-
ну ди гуапэщ. Гу зэрылъыф-

тащи, сурэтхэр щхъуэкIэп-
лъы кIэщ, ар игу иримыхьу, 
егъэ леищауэ къыжезыIэхэр 
щыIэу Катя къыхигъэщати, 
чэн джэщ естащ зыми емы-
дэIуэну. Сыт щхьэкIэ жыпIэ-
мэ, ар адрейхэм къахэзыгъэщ 
зы хъэтI щхьэхуэщи, ихъу-
мэмэ нэхъыфIу къысщохъу. 

КъБР-м и Парламентым и 
депутатхэу Беспаловэ Ната-
льерэ Пащты Борисрэ, сурэ-
тыщI цIэрыIуэ Тхьэзэплъыж 
Руслан, ди республикэм и 
СурэтыщIхэм я зэгухьэны-
гъэм хэт Ермолаевэ Аннэ 
сымэ зыжьэу жаIащ зэ Iуп-
лъэгъуэкIэ псори къызэры-
гуэкIыу къызэрыпщыхъур,  
ауэ егъэлеяуэ зэрыдахэр, зэ-
рыгъэщIэгъуэныр, узэрара-
гъэгупсысэр, адрейхэми 
ялъа гъум Екатеринэ нэ лей-
кIэ зэреплъыр, сурэтхэм цIыху 
имытми цIыхупсэ зэрахэтыр. 

Езы Ефимовэ Екатеринэ 
псалъэ щратым зэIущIэм 
къэкIуа псоми фIыщIэ яхуи-
щIащ икIи къыхигъэщащ Нал-
шык и цIыхухэм гуапэу къы-
зэрырагъэблэгъар. «Сыгуза-
вэрт сыкъыщыкIуэм, ап хуэдиз 
сурэтыщI цIэрыIуэ зиIэ, зи 
щэнхабзэ, гъуазджэ гъа щIэр 
къулей щIыналъэм щафIэ-
гъэщIэгъуэныну си лэ жьы-
гъэхэр, жысIэу. Апхуэ дизкIэ 
цIыхуфIщ, сыт и лъэ ныкъуэ-
кIи къыбдэIэпыкъуну хьэ-
зырщ фи цIыхухэри, сыкъы-
зэрысу си пIейтеиныгъэм 
щыщ къыхэнэжакъым. Си       
унэ сыкъэкIуэжа хуэдэщ - ар 
къысIущIа, фIыуэ слъэгъуа, 
си гум къинэну цIыхухэращ       
зи фIыщIэр», - жиIащ хьэ-
щIэм.

Екатеринэ и щхьэгъусэ 
Дмитрий къызэхуэсахэр щи-
гъэгъуэзащ Iуэхугъуэ зыб-
жанэм. Псалъэм и хьэтыркIэ, 
гъэлъэгъуэныгъэм хэт сурэт-
хэм ящыщу 9-м QR-код тет-
щи, жып телефоным ахэр 
 къебгъэубыдмэ, макъамэ да-
хэ къоуэ, Екатеринэ щы ла-
жьэм деж иIэ гурыгъу-гуры-
щIэхэм ухашэу. Языныкъуэ-
хэр щищIым гукъыдэжыр и 
куэду лэжьащ сурэтыщIыр, 
адрейхэм и деж зы гурыгъуз 
гуэрым зэриIыгъыр къапщIэу 
нэщхъейщ.

Усэ етх Екатеринэ. Зы Iэмал 
щIагъуэт зы лъэныкъуэмкIэ и 
лэжьыгъэхэм щыщ, адрейм-
кIэ усэ зытет тхылъымпIэхэр, 
хуейхэм къащтэу, фэеплъу 
къызыхуагъэнэну сурэты-
щIым Iэ зэрыщIрагъэдзар. 

Тырку кофе пшахъуэ пщты-
рымкIэ ягъавэурэ ар фIыуэ 
зылъагъухэр абыкIэ зэра-
гъэфIам зэIущIэм хуабагъэ 
къыхилъхьащ, цIыхухэм я 
зэдэуэршэрыр тынш, гуапэ 
ищIащ. 

Накъыгъэм и 28-м, гъэлъэ-
гъуэныгъэр щызэхуащIыж 
ма хуэм, сыхьэт  12-м щIи дзэу 
Ефимовэ Екатеринэ и мас-
тер-класс щыIэнущи, абы 
хэтыну хуейхэр фыкъра-
гъэблагъэ. 

ИСТЭПАН Залинэ. 
Сурэтыр  Къарей  Элинэ 

трихащ.

Iэмалхэр зи куэд щIалэгъуалэ

гупсысэхэр гъащIэм хапщэнымкIэ 
 Iэмалхэр. Ар теорие щызэхэпх щIы-
пIэкъым, атIэ Iуэху нэрылъагъу къы-
зы пэкIуэщ, дэIэпыкъуныгъэ щыб-
гъуэтщ. Мыбы щынэхъыщхьэр Iуэху 
зыIэпыхынырщ - Iэмал зыгъуэту зи 
Iуэху дэкIахэр сэбэп мэхъу адрейхэ-
ми апхуэдэ къахузэгъэпэщынымкIэ, - 
къыхигъэщащ «Урысейр Iэмалхэм         
я къэралщ» президент платформэм  
и генеральнэ унафэщI, «Сенеж» уп-
равленэм и мастерскойм и ректор  
Бетин Андрей. 

Къэбэрдей-Балъкъэр Республикэм 
къыбгъэдэкIыу зэхыхьэм хэта, 
 КъБКъУ-м и студент, абы и зы цент-
рым и IэщIагъэлI Iэрэмысэ Заурбэч           
и гъащIэр спортым ирипхыну мураду 

зэхуигъэувыжат, псом хуэмыдэу фут-
болым, арщхьэкIэ къыхихар нэ гъуэщI 
гъуэгущ. А зэхъуэкIыны гъэращ, езы 
Заурбэч зэрызыкъиумы сыжымкIэ,            
ар КъБКъУ-м и Центрым къэзы-             
шар, лъэныкъуэщIэкIэ зы къы щы-
зэкъуихар, адэкIи зиужьы нымкIэ          
Iэмалхэр щызыIэригъэхьар. 2025 
гъэм ЩIалэгъуалэм я Урысей 
 зэ гухьэныгъэм и Къэбэрдей-Балъ-
къэр щIыналъэ къудамэм и нэIэм 
щIэту абы иригъэжьащ «Профи 
Плюс» проектыр. Заурбэч зэрыжи-
IэмкIэ, зэримыгугъауэ студентхэм 
яфIэгъэщIэгъуэн хъуащ а Iуэхур. 
«Студентхэр жыджэру къызэ ры-
хыхьар щыхьэт техъуащ проектыр 
зэрысэбэпым. Ари куэдкIэ и фIы-
щIэщ сыщылажьэ КъБКъУ-м и цен-
трым», - жеIэ абы. 

НобэкIэ Iэрэмысэр амбассадор 
 къудейкъым, атIэ ар йолэжь студент-
хэм я Iэзагъыр зыхэлъхэр къэхутэ-
ным, зегъэужьыным, абыхэм унэ тIа-
кIуэу яIэщ, щIалэгъуалэм я зэфIэкI-
хэр утыку къихьэнымкIэ ядоIэпыкъу. 
Иджыпсту «Профи Плюс» проектым 
Iуащхьэмахуэ лъапэ зыщрегъэужь. 

Зэхыхьэм и лэжьыгъэр апхуэдэу 
зэтраублати, щIалэгъуалэр зыпэрыт 
проектхэр зэпкърахащ, апхуэдэуи 
лэжьыгъэщIэхэм иужь ихьащ. Зэхуэ-
сахэр унэтIыныгъэ зыбжанэкIэ лэ-
жьащ, дэтхэнэри хуэгъэпсат зэ-
гухьэныгъэ щхьэхуэхэм зегъэу-
жьыным. 

«Урысейр Iэмалхэм я къэралщ» 
президент платформэм Къэп щы-
тэныгъэмрэ методологиемкIэ и де-
партаментым и унафэщI Шишунов 

Сергей къызэрыхигъэщамкIэ, зэIу-
щIэм хэтахэр къэралым и щIына-            
лъэ куэдым къикIащ - Къэбэрдей- 
Балъкъэрым къыщыщIэдзауэ Хаба-
ровск нэс, Новороссиемрэ Донбас-
сымрэ щегъэжьауэ Ханты-Мансийск 
автоном округым нэс. 

- Программэм щIалэгъуалэм Iэмал 
къаритащ проектхэр зэрагъэкIуатэ 
Iэмэпсымэхэр, зэпыщIэныгъэ сэбэп-
хэр зрагъэгъуэтынымкIэ. IэщIагъэлI 
ахъырзэманхэм тренингхэмрэ стра-
тегие сессиехэмрэ ирагъэкIуэкIащ. 
Нэхъыщхьэу хэлъар зэрыцIыхуны-
гъэщIэхэрщ, щхьэж и жэрдэмхэр 
 гъащIэм хэпща хъунымкIэ къыхуэсэ-
бэ пыну, - къыхигъэщащ Шишунов 
Сергей. 

«Профразвитие» проектым и Iэ-
щIагъэлIхэмрэ трекерхэмрэ я прог-
раммэм хыхьэрт архитектурэмкIэ зэ-
фIэкIхэм, зэпыщIэныгъэхэм зегъэу-
жьыным, гуп зэдэлэжьэныгъэр яху-
зэпкъ рыхыным, щытыкIэ гугъухэм 
къызэрикIынум, зыужьыныгъэм зэ-
рыхуэкIуэнум хуэунэтIа тренингхэр. 
Гулъытэ щхьэхуэ хуащIащ амбасса-
дорхэм я зэгухьэныгъэм дэлэжьэ-
ным хуегъэсэным. «Флагманы обра-
зования» зэгухьэныгъэм зытригъа-
щIэр гъэсэныгъэ лэжьыгъэрщ, 
 сабийхэмрэ щIалэгъуалэмрэ зэ ра-
дэ лэжьэн ухуэкIэ зэхэлъхьэнырщ. 
ЗэIущIэм хыхьэу унэтIыныгъэ псом-
кIи программэхэр зэхалъхьащ зэ-
пымыууэ лэжьыгъэр екIуэкIын па-
пщIэ - проектыр къыщагупсысым 
деж къыщыщIэдзауэ езыр-езыру гъэ-
зэ щIэным нэсыху.

ШЭРIУЖЬ Даянэ. 

«Нарт» (Черкесск) - «Спартак-Налшык» (Налшык) - 1:0 (1:0). Черкесск. 
«Нарт» республикэ стадион. Накъыгъэм и 23-м. ЦIыху 337-рэ еплъащ. 

Судьяхэр Ануфриев (Москва), Ежак, Козленкэ (тIури Сочэ щыщщ). 
«Нарт»: Магомедов, Филиповский (Осицин, 46), Коротков, Удунян, Беляев 

(Къадэгъазэ, 72), Ягьяев, Тхьэкъуахъуэ, Каргинов, Курбанов (Дашаев, 46), Па-
наев, Машэжь (Оленев, 65).

«Спартак-Налшык»: Къумыкъу, Гирзишев, КIэдыкIуей, Балъкъыз, Жабоев, 
Пириев, Блий, Гъуэгузокъуэ, ХьэцIыкIу, ЛIуп (Хьэшыр, 67), Ибрагимов.

Топыр дигъэкIащ: Ягьяевым, 26 (1:0). 
Дагъуэ къыхуащIащ: Жабоевым, Беляевым, Панаевым, Пириевым, Гъуэгу-

зокъуэм, Балъкъызым, Хьэшырым, Тхьэкъуахъуэм.
Джэгум къыхахуащ: Жабоевыр (8-нэ дакъикъэм).
Япэ дакъикъэм Машэжьым пенальти худэгъэкIакъым.
Зэкъуэш республикэхэм Урысей Федерацэм футболымкIэ и етIуанэ лигэм              

и «Б» дивизионым и Япэ гупым щекIуэкI зэхьэзэхуэм я щIыхьхэр щызыхъумэ 
«Нартымрэ» «Спартак-Налшыкымрэ» зэхуащIыжырт иужь лъэхъэнэм Ады-
гейм, Къэбэрдей-Балъкъэрым, Къэрэшей-Шэрджэсым я командэ нэхъыфI-
хэм я зэIущIэхэр. ЗэрыфщIэжщи, япэщIыкIэ ди щIалэхэм Мейкъуапэ къикIа-          
хэр 1:0-у хагъэщIащ. КъыкIэлъыкIуэу «Дружба»-р «Нартым» 3:2-уэ ефIэкIащ, 
хьэ щIэхэр 2:0-у япэ ита пэтми. Иджы Черкесск щызэхэкIынут Къэрэшей-Шэр-
джэсымрэ Къэбэрдей-Балъкъэрымрэ я топджэгу гупхэм ящыщу хэт иджып-
стукIэ нэхъыфIми.

Щэбэт кIуам екIуэкIа зэIущIэр «Нартым» апхуэдизу лъэщу къыщIидзати, 
«Спартак-Налшыкыр» игъэундырэщхъуат. Хэгъэрейхэм я япэ дыдэ еб-
гъэрыкIуэныгъэр щекIуэкIым ди гъуащхьэхъумэ Жабоев Исмэхьил гъуэм пэ-
мыжыжьэу ириудащ абыхэм я капитан ди лъахэгъу Машэжь Ратмир. Судьям 
метр пщыкIузым и деж напIэзыпIэм игъэлъагъуэри, балъкъэр щIалэм дагъуэ 
хуищIащ.

Пенальтир игъэзэщIэну бгъэдыхьащ илъэс зыбжанэкIэ «Спартак-Налшы-
кым» и щIыхьыр зыхъумауэ иджы «Нартым» и пашэ Машэжьым. Ар хущIэ-         
къуащ гъуащхьэтетымрэ топымрэ лъэныкъуэ зырызым къыщигъэхутэну икIи 
 къехъу-лIа хуэдэт. АрщхьэкIэ ижьырабгъумкIэ зызыгъэукIурий Къумыкъу 
 Аслъэнбэч къишиижа и лъакъуэмкIэ Ратмир и удыным къригъэгъэзащ. 

ХьэщIэхэм «пшагъуэр» ящхьэщыкIауэ къыпфIэщIырт. Ди жагъуэ зэрыхъу-
щи, мыгувэу аргуэру зы удын ягъэвын хуей хъуащ. ДжэгупIэ губгъуэм  икухэм 
  деж Жабоевым футбол хабзэр аргуэру къызэпиудщ, етIуанэу судьям дагъуэ 
къыхуищIри зэIущIэм къыхихуащ. Еянэ дакъикъэр екIуэкIыу арат. 

АдэкIэ «Спартак-Налшыкым» къыпэщылът зы цIыхукIэ нэхъ мащIэу я хьэр-
хуэрэгъухэм сыхьэтрэ ныкуэм нэблагъэкIэ япэщIэтыну. Ар яхузэфIэкIакъым ди 
щIалэхэм. 26-нэ дакъикъэм угловой къыхата иужькIэ Ягьяевым зыри зэран 
къыхуэхъуфакъым щхьэкIэ еуэу «Нартым» текIуэныгъэр къыхуэзыхьа топ за-
къуэр къытхудигъэкIыным.

Апхуэдэ щIыкIэкIэ Адыгейм, Къэбэрдей-Балъкъэрым, Къэрэшей-Шэрджэ-
сым футболымкIэ я гуп нэхъыщхьэхэм зым адрейр хигъэщIарэ нэхъ лъэ -          
щыр зэкIэ захамыгъэкIауэ пэщIэдзэ зэпэщIэтыныгъэр кърахьэлIащ. Деплъынщ 
етIуанэ къекIуэкIыгъуэм къытхуихьынум. 

АдэкIэ щыгъуазэ фыхуэтщIынщ Урысей Федерацэм футболымкIэ и етIуанэ 
лигэм и «Б» дивизионым и Япэ гупым щекIуэкI зэхьэзэхуэм и зи чэзу джэгугъуэм 
кърикIуа бжыгъэхэм: ПСК (Первореченскэ) - «Рубин» (Ялтэ) - 3:1, «Шахтёр» (До-
нецк) - «Заря» (Луганск) - 2:1, «Кызылташ» (Кърым) - «Севастополь» (Севасто-
поль) - 0:2 «Победа» (Хасавюрт) - ««Нефтяник» (Избербаш) - 7:0, «Анушт» (Нэз-
рэн) - «Дружба» (Мейкъуапэ) - 0:1, «Ростов-2» (Дон Iус Ростов) - «Чайка-М» (Пес-
чано-копскэ) - 5:0, «Динамо-2» (Мэхъэчкъалэ) - «Астрахань» (Астрахань) - 0:2. 

КъыкIэлъыкIуэ джэгугъуэри «Спартак-Налшыкым» нэгъуэщI стадионым 
щригъэкIуэкIынущ. Накъыгъэм и 30-м Ялтэ къалэм ар щыIущIэнущ абы и 
«Рубин»-м. 

ХЬЭТАУ Ислъам.

Футбол

«Нартым» апхуэдизу
лъэщу къыщIидзати… 

Уэрэдыжьхэм
я пшыхь

Дохутыр нэсым и щапхъэ

хъер илъагъуу, езыр зи плъыр узыншагъэм 
щы мыщIэу, гуфIэгъуэрэ дэрэжэгъуэкIэ и 
 гъа щIэр гъэнщIауэ псэуну!»

Зыгъэхьэзырар 
ЩХЬЭЩЭМЫЩI  Изэщ.

гупсысэхэр гъащIэм хапщэнымкIэ

хъер илъагъуу, езыр зи плъыр узыншагъэм

КъБР-м щыIэ МВД-м Iэпхъуэшапхъуэ            
Iуэ ху хэмкIэ и управленэм и лэжьакIуэхэм я 
фIыгъэкIэ илъэс 96-рэ зи ныбжь налшык-
дэсым паспортыщIэр Iэрыхьащ. 

ЗИ НЫБЖЬ  хэкIуэтар езыр къахуэкIуэу и 
паспортыр яIихыжыныр къызэрехьэлъэ -                 
кIынур къагурыIуэу, КъБР-м щыIэ МВД-м и               
УВМ-м цIыхухэм ядэлэжьэнымкIэ и къуда-    
мэм и унафэщI, полицэм и майор Башиев              

Рашидрэ инспектор, полицэм и лейтенант 
 Пекъу Исмэхьилрэ нэхъыжьыфIым и унэм 
кIуэ ри дэфтэрыр иратыжащ, узыншагъэ бы-
дэ иIэнуи ехъуэхъуащ.

ЦIыхухъум апхуэдэ гулъытэ къызэры-
хуащIам, къэрал Iуэхутхьэбзэр псынщIэу зэ-
ры хузэфIахам папщIэ республикэм щыIэ 
МВД-м и УВМ-м и лэжьакIуэхэм фIыщIэ яхуи-
щIащ.

 БАХЪСЭН Ланэ. 

Паспортыр  хуахьыжащ


